
Azərbaycan 
 
İnsan Hüquqları Praktikası üzrə Ölkə Hesabatları – 2006  
Demokratiya, İnsan Hüquqları və Əmək Bürosu tərəfindən nəşr edilmişdir  
6 mart 2007-ci il  
 
Azərbaycan təxminən 7.9 milyon insanın məskunlaşdığı, prezident üsul idarəsinin hökm 
sürdüyü respublikadır. Prezident hökumətin icraedici, qanunverici və məhkəmə 
orqanlarına təsir göstərir. Keçmiş prezident Heydər Əliyevin oğlu İlham Əliyev 2003-cü 
ildə çoxsaylı ciddi qanun pozuntuları ilə müşayiət olunan və demokratik seçki ilə bağlı  
beynəlxalq normalara cavab verməyən səsvermə nəticəsində prezident seçildi.  2005-ci 
ilin noyabrında keçirilmiş parlament seçkilərində, o cümlədən may ayında on seçki 
dairəsi üzrə aparılan təkrar seçkilərdə müəyyən sahələrdə irəliləyiş müşahidə olunsa da, 
ümumilikdə bir sıra beynəlxalq standartlara yenə də əməl olunmadı.  Ermənistan silahlı 
qüvvələri Dağlıq Qarabağın əksər, habelə yaxınlığındakı Azərbaycan ərazisinin böyük 
hissəsini nəzarət altında saxlayır.  Hökumət Ermənistan silahlı qüvvələri tərəfindən işğal 
olunan ərazilərdə baş verən hadisələrə heç bir nəzarət etmir.  Səlahiyyətli mülki şəxslər 
ümumilikdə təhlükəsizlik qüvvələrinin effektli nəzarətini saxlayıblar.  Təhlükəsizlik 
qüvvələrinin üzvləri bir çox insan hüquqları pozuntularına yol veriblər.  
 
Hökumətin insan hüquqları ilə bağlı göstəriciləri zəif olaraq qalır və bir sıra pozuntular 
yenə də törəməkdədir. Seçkilərin keçirilməsinin yaxınlaşdığı dövrdə və may ayının 13-də 
on seçki dairəsi üzrə aparılan parlament seçkilərində bir sıra irəliləyişlər olsa da, 
ümumilikdə, 2005-ci ilin noyabrında xalqın milli qanunverici orqanı dinc qaydada 
dəyişmək hüququ məhdudlaşdırıldı. İnsanların həbsxanalarda polis işçiləri tərəfindən  
işgəncəyə məruz qalmaları və döyülmələri üç nəfərin ölümü ilə nəticələndi və polis 
işçiləri cəzasız qaldılar. Həbsxanalardakı şərait, infrastrukturın yaxşılaşdırılmasına 
baxmayaraq, ümumilikdə, sərt və həyat üçün təhlükəli olmuşdur. Əsasən hökumət 
tərəfindən siyasi rəqib kimi görünən şəxslər olmaqla, insanların həbsi və saxlanılmaları, 
xeyli uzun çəkən ibtidai istintaq davam edib. Hökumət yenə də siyasi səbəblərə görə 
insanları həbsxanalara salır. Məhkəmə və hüquq-mühafizə orqanlarında geniş kök salmış  
korrupsiya ilə bağlı vəziyyət olduğu kimi qalıb. Söz azadlığı, sərbəst toplaşmaq və siyasi 
fəaliyyətə qoyulmuş məhdudiyyətlər daha da pisləşib.   
 
Hökumət il ərzində insan alverinə qarşı mübarizədə bir sıra addımlar atmışdır. Bura insan 
alverindən zərər çəkmiş şəxslər üçün sığınacaqların yaradılması və insan alverinə qarşı 
fəaliyyətlə məşğul olan xüsusi polis hissəsinin mütəşəkkil cinayətkarlıqla mübarizə 
qurumundan ayrılması daxildir.   
 
İNSAN HÜQUQLARINA HÖRMƏT  
 
1-ci bölmə.  İnsanın toxunulmazlığına hörmət, o cümlədən:  
 
a.   Əsassız və ya qeyri-qanuni surətdə həyatdan məhrum edilmək azadlığı  

Hökumət, yaxud onun orqanları siyasi məqsədlə heç bir qətl hadisəsi törətməsələr də, 
insan hüquqlarının monitorinqini həyata keçirən şəxslər öz məruzələrində sui-istifadə və 
qaba rəftar nəticəsində həbsxanalarda üç məhbusun öldüyünü güman etdiklərini 
göstəriblər.   
 
Aprel ayının 3-də Namiq Məmmədov Xızı rayon polis bölməsinin həbsxanasında 
saxlanılarkən vəfat etmişdir. Yerli insan hüquqları müdafiəçiləri bildiriblər ki, polis 
işçiləri sorğu-sual zamanı etirafa məcbur etmək məqsədilə onu döymüş və işgəncəyə 
məruz qoymuşlar. Polis işçiləri əvvəlcə iddia ediblər ki, Məmmədov ürəkkeçmədən 
ölmüşdür. Lakin işgəncənin foto-şəkillər vasitəsilə sübutu dövlət prokurorunun 
Məmmədovun ölümü ilə bağlı cinayət işi açması ilə nəticələnmişdir. İstintaqdan sonra 
rəsmilər təsdiq etmişlər ki, ölüm intihar nəticəsində baş vermişdir.   
 
İyul ayının 25-də Rasim Əlişov Mingəçevir şəhər polis bölməsinin həbsxanasında 
saxlanılarkən vəfat etmişdir. İnsan hüquqları müdafiəçiləri bəyan etmişlər ki, Əlişov 
döyülmüş və ölənə kimi işgəncəyə məruz qalmışdır.  Nəticədə avqust ayında Daxili İşlər 
Naziri Mingəçevir Şəhər Polis Şöbəsinin Təhqiqatlar Bölməsinin başçısını və bir işçisini  
işindən azad etmiş, Polis Şöbəsinin üç əməkdaşına töhmət vermişdir.    
 
Sentyabr ayının 15-də Yuri Səfərəliyev Qobustan həbsxanasının hamam otağında ölü 
vəziyyətdə tapılmışdır.  Hökumət Səfərəliyevin ölümünü intiharla izah etmişdir.   
 
İbtidai istintaq məqsədilə müvəqqəti azadlıqdan məhrum olunmuş İqtisadi İnkişaf 
Nazirliyinin keçmiş əməkdaşı Əlihüseyn Şalıyev avqust ayının 29-da Ədliyyə 
Nazirliyinin xəstəxanasında vəfat etmişdir. Şalıyev 2005-ci ilin oktyabr ayında iddia 
olunan dövlət çevrilişi (1.d. bölməsinə bax) ilə bağlı həbs edilmişdir. Ədliyyə 
Nazirliyinin apardığı təhqiqat nəticəsində məlum oldu ki, Şalıyev özünü ülgüclə kəsərək 
intihar etmişdir. İnsan hüquqlarının monitorinqi ilə məşğul olan şəxslər bu 
qiymətləndirmə ilə razılaşıblar.   
 
Hökumət 2005-ci ildə Nikolay Nikolaşvili, Elçin Şahmalıyev, Elman İbrahimov və Mahir 
Süleymanovun ölümündə əlaqəsi olan hüquq-mühafizə orqanlarının nümayəndələrini 
məhkəməyə cəlb etməmiş və bu ölüm hallarını da intiharla əlaqələndirmişdir.   
 
2005-ci ilin mart ayında Milli Təhlükəsizlik Nazirliyi Daxili İşlər Nazirliyinin yüksək 
rütbəli məmuru Hacı Məmmədovu Daxili İşlər Nazirliyində cinayət tərkibli adam 
oğurluğu, qətl və adamlardan zorla pul almaqla məşğul olan quldur dəstəsinin başçısı 
kimi 1995-ci ildən 11 nəfərin oğurlanmasına və üç nəfərin öldürülməsinə göstəriş 
verdiyinə görə həbs etmişdir (1.b. bölməsinə bax).  Məmmədovun məhkəməsi iyun 
ayında başlamış, geniş ictimai rezonans doğurmuşdur. Məhkəmə ilin sonunda davam 
edirdi.   
 
2005-ci ildə naməlum şəxslər jurnalist Elmar Hüseynovu qətlə yetirmişlər (2.a. bölməsi).    
İnsan hüquqları müdafiəçiləri məlumat verirlər ki, orduda xidmət edən əsgər Orxan 
Nəsibov iyul ayının 23-də hərbi xidmət zamanı çətin tapşırığı yerinə yetirərkən  şəhid 
olmuşdur.  Vəzifəli hərbçilərin bu iddia ilə bağlı dindirilib-dindirilmədikləri məlum deyil.   

Ermənistan Azərbaycanın tərkib hissəsi olan Dağlıq Qarabağı və yaxınlığındakı yeddi 
rayonun ərazisini işğal altında saxlamaqda davam edir. Dağlıq Qarabağ münaqişəsi 
nəticəsində tərəfləri bir-birindən ayıran hərbiləşdirilmiş sərhəd xəttində il ərzində baş 
vermiş insidentlər hər iki tərəfdən çoxsaylı tələfatla nəticələnmişdir. Qeyri-rəsmi 
mənbələrin hesabatlarında qeyd olunur ki, sərhəd xəttinin hər iki tərəfində, həm hərbi, 
həm də mülki qaydada itkilər nəzərə alınmaqla, təxminən 20 nəfər ölmüş, 44 nəfər isə 
yaralanmışdır.   
 
Mina axtarışı ilə məşğul olan milli agentliyin məlumatına əsasən, piyada əlehinə 
minaların  partlaması nəticəsində il ərzində iki nəfər ölmüş, 15 nəfər yaralanmışdır.   
 
b. İtkin düşmə 
 
İl ərzində, ən azı, iki dəfə, insanların siyasi məqsədlə oğurlanması ilə bağlı məlumat daxil 
olmuşdur.  Mart ayının 6-da hücum edən naməlum şəxslər müxalifət yönümlü jurnalist 
Fikrət Hüseynlini və sentyabr ayının 30-da Azərbaycanda ən çox oxunan həftəlik xəbər 
dərgisinin təsisçisi Eynulla Fətullayevin atasını oğurlamışlar (2.a. bölməsinə bax). 
 
2005-ci ilin mart ayında Azərbaycan Beynəlxalq Bankının sədrinin həyat yoldaşı 
oğurlanmışdır.  Milli Təhlükəsizlik Nazirliyinin apardığı əməliyyat nəticəsində Daxili 
İşlər Nazirliyi tərəfindən idarə olunan, bu qadının oğurlanmasında, habelə ötən 10 il 
ərzində çoxsaylı qətl hadisələrində günahkar bilinən, adam oğurluğu və soyğunçuluqla 
məşğul olan quldur dəstəsi aşkar edildi.  Milli Təhlükəsizlik Nazirliyinin xüsusi qüvvələri 
tərəfindən təşkil olunmuş reyd zamanı qadın xilas edilmişdir. (1.a. bölməsinə bax).  
 
Baş Prokuror Daxili İşlər Nazirliyinin yüksək rütbəli məmurunu, Baş Cinayət Axtarış 
Şöbəsinin başçısı Podpolkovnik Hacı Məmmədovu məhkəməyə cəlb etmişdir.  Hacı 
Məmmədov mart ayında baş verən adam oğurluğu hadisəsini və 1995-ci ildən bəri 11 
nəfərin oğurlanmasını etiraf etmişdir.  Milli Təhlükəsizlik Nazirliyi quldur dəstəsinə cəlb 
olunmuş 12 şəxsi, o cümlədən iki çeçen vətəndaşını həbs etmişdir. Vəzifəsində qalan 
Daxili İşlər Naziri Hüquq-Mühafizə orqanlarından məsul olan Nazir müavini də daxil 
olmaqla, Nazirliyin üç digər yüksək rütbəli məmurunu işdən azad etmişdir.  Ədliyyə 
Nazirliyi bu məmurları cinayət işinə cəlb etməmişdir.   
 
Beynəlxalq Qızıl Xaç Komitəsi (BQXK) Dağlıq Qarabağ münaqişəsi başlanandan bəri 
döyüşdə itkin düşmüş şəxslərin taleyi ilə bağlı hökumətdən məlumat əldə etmək üçün 
təkidlə səylərini davam etdirmişdir.  İl ərzində itkin düşməyi təsdiq olunmuş şəxslərin 
sayı 3.400-dən 4.176-ya yüksəlmişdir. Hökumətin təxminlərinə görə, Ermənistan 
tərəfindən saxlanılan təxminən 4.580 nəfər itkin düşmüşdür.  Həmçinin, ötən il ərzində 
BQXK Ermənistan və Azərbaycan arasında altı nəfərin dəyişdirilməsinə və vətənə 
qaytarılmasına kömək etmişdir.   

c. İşgəncə və Qəddar, Qeyri-insani və ya digər Alçaldıcı Münasibət və ya Cəza  
 
Konstitusiya və qanunlar belə əməlləri qadağan edir və 10 il müddətinədək həbs olunma  
kimi cəzaların verilməsini nəzərdə tutur. Bununla belə, etibarlı hesabatlara görə, 
təhlükəsizlik qüvvələri etirafa vadar etmək məqsədilə məhbusları döyürlər.  Müttəhimlər 
onlardan alınan ifadələrin işgəncə, yaxud zorakılıq yolu ilə əldə olunduğunu iddia etsələr 
də, bu iddialarla bağlı heç bir məhkəmə işi dayandırılmayıb.   
 
Yerli insan hüquqları müdafiəçilərinin hesablamalarına görə, təhlükəsizlik qüvvələri 
həbsdə olan 40-50 nəfərə işgəncə vermişlər. Məsələn, insan hüquqları müdafiəçilərinin 
rəyinə görə, Mingəçevir Şəhər Polis şöbəsində polislər məhbusun əl-qolunu bağlamış və 
onu özündən gedənə qədər döymüşlər.  Günahkarlar cəzasız qalmışlar.   
 
2005-ci ilin noyabr ayında mətbuatda verilən məlumatlara görə, Daxili İşlər Nazirliyinin 
Mütəşəkkil Cinayətkarlığa Qarşı Mübarizə İdarəsinin polisləri müxalifət yönümlü 
Azərbaycan Demokrat Partiyasının (ADP) sədr müavini və keçmiş siyasi məhbus Natiq 
Əfəndiyevə həbsdə olarkən mütəmadi olaraq elektrik cərəyanı vermişlər (1.d. bölməsinə 
bax). Mətbuatın, yerli qeyri-hökumət təşkilatlarının (QHT) və beynəlxalq 
müşahidəçilərin məsələyə geniş diqqət yetirmələrindən sonra Nazirlik Əfəndiyevi tibbi 
müalicə alması üçün Mütəşəkkil Cinayətkarlığa Qarşı Mübarizə İdarəsindən yerli 
həbsxanaya köçürmüşdür. Sentyabr ayında isə ona beş illik həbs hökmü oxunmuşdur 
(1.e. bölməsinə bax).   
 
Daxili İşlər Nazirliyinin hesabatına görə, hökumət orqanları insan hüquqları 
pozuntularına yol verdiklərinə görə 104 polis işçisini cəzalandırmışdır.  Ancaq Nazirlik, 
hökumətin bu pozuntularla əlaqədar olaraq, hər hansı polisi cinayətdə təqsirləndirməsi 
barədə heç bir şey bəyan etməyib.  Nazirlik, həmçinin, məlumat verir ki, il ərzində pis 
davranışına görə hüquq-mühafizə orqanlarında çalışan 28 işçi vəzifədən uzaqlaşdırılıb.   
 
İl ərzində hökumət Daxili İşlər Nazirliyinin məmurlarını polis zorakılığı, pis davranış və 
2005-ci ilin noyabr ayında müxalifətin dinc nümayişi zamanı gücdən hədsiz istifadəyə 
görə cəzalandırmadı və hansısa məhkəmə prosesinin keçirilməsi də nəzərdə tutulmur.  
2003-cü ildə keçirilmiş prezident seçkilərindən sonrakı dövrdə polis zorakılığı və pis 
davranışa cəlb olunduğu iddia edilən, yüksək rütbəli məmurlardan biri- Vilayət 
Eyvazovun 2005-ci ildə vəzifəsi böyüdü və o, Daxili İşlər Nazirinin müavini oldu.    
 
Həbsxana və Saxlanma Müəssisələrində Şərait  
 
İnfrastrukturun davamlı olaraq təkmilləşdirilməsinə baxmayaraq, həbxsanalarda şərait 
sərt və həyat üçün təhlükəli olaraq qalmaqdadır.   
 
Əhalinin sıxlığı, pis qidalanma və aşağı səviyyəli tibb xidməti, ümumilikdə, yoluxucu 
xəstəliklərin yayılmasını ciddi problemə çevirmişdir. Həbsxanalarda son dövrlərdə həyata 
keçirilən infrastrukturun təkmilləşdirilməsi prosesinə baxmayaraq, ümumilikdə, Sovet 
dövründən qalma bu yerlər beynəlxalq standartlara uyğun gəlmir. Təhlükəsizliyin 
maksimum həddə təmin olunduğu yerlərdə səlahiyyətli şəxslər məhbusların fiziki 

hərəkətlər etmələrinə, həmçinin, vəkillərinin və ailə üzvlərinin onlara baş çəkmələrinə 
məhdudiyyət qoyurlar.  Bir sıra dustaqların ibtidai istintaq zamanı, adətən, zirzəmilərdə 
yerləşən “biradamlıq kameralarda” saxlanılması haqqında məlumatlar vardır.  Bunda  
məqsəd  fiziki zorakılıqla bağlı dəlilləri gizlətmək, yeməyə və yatmağa icazə verməməklə 
dustaqları etirafa vadar etməkdir.   
 
Ədliyyə Nazirliyinin məlumatına görə, Şəki, Lənkəran və Naxçıvanda beynəlxalq 
standartlara uyğun gələn üç yeni saxlanma müəssisəsinin tikintisi davam etməkdədir.  
Hökumət ötən il ərzində həbsxanalarda bərpa işlərinin aparılması üçün ayrılmış maliyyə 
vəsaitini üç dəfə artırmış və 16 müəssisənin hamısında təmir işlərini tamamlamışdır.   
 
Həbsxanalardakı sərt şərait çoxsaylı ölüm halları ilə nəticələnmişdir. İl ərzində 
həbsxanalarda baş vermiş ölüm hallarının ümumi sayı Ədliyyə Nazirliyi tərəfindən 
göstərilməmişdir. Etibarlı mənbələrin hesabatlarında qeyd olunur ki, polis saxlama 
müəssisələrindəki ölüm hallarından, ən azı, üçü işgəncə, yaxud zorakılıq nəticəsində baş 
vermişdir (1.a. bölməsinə bax). Vərəm - həbsxanalardakı ölümün əsas səbəbi hesab 
olunur. Hökumət 633 dustağın vərəmdən müalicə olunduğunu bəyan etmişdir. BQXK 
hesabatında qeyd edir ki, hökumət il ərzində 674 məhbusu vərəmdən müalicə etmişdir.  
Hesabatda, həmçinin, o da bildirilir ki, sistemli tibbi müayinələr olmadığına görə, bu 
müalicələrə, əksər hallarda, məhbuslar ciddi şəkildə xəstələndikdən sonra başlanılır.   
 
BQXK-nın hesabatında deyilir ki, il ərzində dustaqların 53-ü bu xəstəlikdən vəfat 
etmişdir. Oktyabr ayından etibarən Ədliyyə Nazirliyi öz saxlanma müəssisələrində 
vərəmdən genişləndirilmiş müalicə proqramına başladı. Əksər məhbuslar dərman və 
ərzaq baxımından ailələrindən asılı vəziyyətdədirlər. İnsanlar qohumları ilə görüşmək 
üçün həbsxana işçilərinə çox vaxt rüşvət verirlər. Hökumət isə bildirir ki, ona həbsxana 
sistemində korrupsiya ilə bağlı heç bir şikayət ərizəsi daxil olmayıb.   
 
Sentyabr ayında yeni təyin olunmuş hökumət və insan hüquqları müdafiəçilərindən ibarət 
həbsxana monitorinq qrupu birgə fəaliyyət göstərməyə başladı.  Bununla belə, qrup ilin 
ötən üç ayı ərzində çox fəal olmamışdır.  Hökumət 2005-ci ilin fevral ayında Ədliyyə 
Nazirinin həbsxana işləri üzrə müavinini həbsxanalarda təmir məsələləri üzrə 
müqavilələrlə bağlı podrat işini verərkən rüşvət almaqla bağlı işdən azad edərkən 
monitorinq qrupunu da ləğv etmişdir və bu qrup rəsmi şəkildə 2005-ci ilin avqust ayında 
yenidən təsis edilmişdir.   
 
Hökumət beynəlxalq və yerli humanitar və insan hüquqları üzrə qrupların həbsxanalara 
baş çəkmələrinə icazə vermişdir.  BQXK həm də Dağlıq Qarabağ münaqişəsi ilə bağlı 
saxlanlıan hərbi əsirlərlə və mülki şəxslərlə heç bir maneə olmadan görüşə bilmişdir.  
2005-ci ilin avqust ayında hökumət bir qrup yerli insan hüquqları müdafiəçilərinə icazə 
vermişdir ki, həbsxanalardan əlavə olaraq Daxili İşlər Nazirliyinin tabeliyində olan polis 
bölmələrinə və ibtidai istintaq aparılan saxlanma müəssisələrinə baş çəksinlər.   
 
Onların il ərzində, mütəmadi olaraq, bu yerlərə səfər etmələri təmin olunmuşdur.   
 
d. Əsassız Həbs, yaxud Saxlanma 

Qanunda əsassız həbs, yaxud saxlanma halları qadağan olunsa da, hökumət, ümumilikdə, 
bu qadağalara praktikada riayət etməmiş, cəzasızlıq bir problem olaraq qalmışdır.   
 
Polis və Təhlükəsizlik Aparatının Rolu  
 
Daxili İşlər Nazirliyi və Milli Təhlükəsizlik Nazirliyi daxili təhlükəsizlik məsələlərinə 
görə məsuliyyət daşıyır və birbaşa Prezidentə hesabat verirlər.  Daxili İşlər Nazirliyi yerli 
polis qüvvələrinə nəzarət edir və daxili mülki müdafiə qoşunlarını saxlayır.   
Milli Təhlükəsizlik Nazirliyi isə ayrıca daxili təhlükəsizlik qüvvələrinə malikdir.   
 
Hüquq-mühafizə orqanlarında korrupsiya halları problem olaraq qalır.  Polis işçiləri əksər 
hallarda nəqliyyat və digər kiçik pozuntular üçün saxta, qeyri-rəsmi cərimələr yığır və 
yerli sakinlərdən himayədarlıq pulu alırlar. 2005-ci və 2006-cı ildə yol polislərinin əmək 
haqları korrupsiyaya qarşı mübarizə məqsədilə əhəmiyyətli dərəcədə artırıldı. Bununla 
belə, hüquq-mühafizə orqanlarında fəaliyyət göstərən digər işçilərin aşağı əmək haqqı bu 
sistemdə korrupsiyaya öz töhfəsini verməkdə davam edir. Daxili İşlər Nazirliyinin 
verdiyi məlumata görə, ötən il ərzində Nazirlik korrupsiya ilə bağlı 45 polis işçisini 
cəzalandırmışdır.   
 
Polis işçiləri cəzasız qalırlar və əksər hallarda hökumət onlara qarşı ya çox kiçik 
islahedici tədbirlər görür, ya da heç bir tədbir görmür. Bununla belə, hökumətin verdiyi 
məlumata görə, ötən il ərzində insan hüquqları pozuntuları ilə bağlı 104 polis işçisinə 
qarşı tədbirlər görülmüşdür. Onlardan yeddisi vətəndaşlara fiziki xəsarət yetirdiyinə görə 
cəzalandırılmışlar. Həmçinin, hökumətin verdiyi məlumatda deyilir ki, Daxili İşlər 
Nazirliyinin polis qüvvələrindən 28 işçi azad olunmuşdur.  Bundan əlavə, altı polis 
vəzifəsindən uzaqlaşdırılmış və 11 nəfər inzibati qaydada cəzalandırılmışdır.  Hökumət il 
ərzində insan hüquqlarının və vətəndaş azadlıqlarının pozulması ilə bağlı hər hansı polis 
işçisinə qarşı cinayət işinin açılması ilə bağlı məlumat verməmişdir.   
 
Ötən il ərzində beynəlxalq fondlardan biri Bakı-Tiflis-Ceyhan neft kəmərinin 
müdafiəsinə görə məsul olan hökumət agentliyinə - Xüsusi Dövlət Mühafizə Xidmətinə  
(XDMX) təhkim olunmuş təhlükəsizlik xidməti işçilərinə insan hüquqlarının nəzəriyyəsi, 
standartları və təcrübələri ilə bağlı keçdiyi təlim proqramını davam etdirmişdir. Təlim 
proqramında iştirak etmiş zabitlər XDMX, Dövlət Sərhəd Xidməti, ordu və polis 
orqanları tərəfindən işə götürülmüşdür.   
 
İl ərzində beynəlxalq təşkilatlardan biri Daxili İşlər Nazirliyinin 135 polis işçisinə 
əhalinin müdafiəsi və izdihama nəzarət üzrə təlim keçmişdir. 2005-ci ilin may ayında 
Ədliyyə Nazirliyi hüquq-mühafizə orqanlarının işçilərinin  beynəlxalq standartlara uyğun 
olaraq hazırlanmaları üçün xarici ölkə mütəxəssislərinin təlim keçmələrinə icazə verdi və 
ilk təlim proqramı başladı.   
 
Həbs və Saxlama  

Qanunda nəzərdə tutulub ki, saxlanılan, həbs olunan və ya cinayətdə ittiham olunan 
şəxslərə onun hüquqları ilə bağlı dərhal məlumat verilməli, həbsin səbəbi açıqlanmalı və 
lazımi hüquqi proses təmin olunmalıdır. Ancaq təcrübə göstərir ki, hökumət bu 
maddələrə hörmətlə yanaşmamışdır. Xüsusilə, polisə qarşı müqavimət göstərmək kimi 
saxta ittiham və əsassız həbs halları il boyu problem olaraq qalmışdır.   
 
Qanunda polislərə icazə verilir ki, həbs barədə əmr olmadan şəxsləri 24 saat müddətinə 
saxlasınlar və sorğu-suala tutsunlar. Təcrübədə isə, polis işçiləri həbs əmri olmadan 
şəxsləri bir neçə gün, hətta həftələrlə saxlamışlar. Digər hallarda isə, Baş Prokuror 
retroaktiv həbs əmrləri çıxarmışdır.   
 
Baş Prokurorluğun, yaxud da digər icra orqanlarının məmurlarının təlimatları ilə fəaliyyət 
göstərən hakimlər şəxslərin vəkilin xidmətlərindən yararlanmasına imkan vermədən, həbs 
olunduqları bir neçə saat ərzində onların həbs olunması barədə qərar çıxarmışlar.   
 
Qanunda şəxsin saxlanıldığı müddətdən etibarən vəkillə təmin olunması nəzərdə tutulur, 
təcrübə isə onu göstərir ki, vəkillərdən yararlanmaq məsələsi, xüsusilə Bakı şəhərindən 
kənarda çox zəif təşkil olunur. Qanunda nəzərdə tutulmasına baxmayaraq, yoxsul  
məhbuslar vəkildən yararlana bilmirlər. Səlahiyyətli şəxslər, əksər hallarda, ailə 
üzvlərinin məhbuslara baş çəkmələrinə məhdudiyyət qoyur və onlarla bağlı məlumatı ört-
basdır edirlər.  Çox vaxt ailələr həbs olunmuş qohumları ilə bağlı hər hansı məlumatı əldə 
etmək üçün günlərlə gözləməli olurlar.  İnsanlara bəzən icazə verilir ki, məhbuslar üçün 
“zamin” dursunlar və bu da imkan verir ki, onlar ibtidai istintaq zamanı, şərti olaraq, azad 
olunsunlar.  Bununla belə, rəsmi, işləyən hər hansı zamindurma sistemi yoxdur.  Bəzən 
siyasi baxımdan müxalif olan şübhəli şəxslər polis həbsxanalarında olarkən bir neçə saat, 
hətta günlərlə gizli saxlanılırlar.   
 
Oktyabr ayının 11-də immiqrasiya xidmətinin əməkdaşları müxalifətin gənc fəallarından 
biri və mətbuat azadlığı müdafiəçisi Emin Hüseynovu Turkiyədən gələrkən Bakı 
Beynəlxalq Aeroportunda saxlamış və beş saatdan sonra azadlığa buraxmışlar.  Ölkədə 
keçirilmiş 2005-ci ilin prezident seçkiləri ilə bağlı BBC televiziya kanalının sənədli 
filmində ekranda diqqəti cəlb edəcək şəkildə görünən Hüseynov şikayət etdi ki, 
hakimiyyət nümayəndələri, həmçinin, onun ailəsini də narahat etmişlər.   
 
Oktyabr ayının 18-də polis işçiləri “Yox” gənclər qrupunun lideri Əli İsmayılovu da bir 
gecəliyə saxlamışlar.  Bunun nəticəsində İsmayılov oktyabr ayının 19-da Bakı şəhərinin 
mərkəzində keçirilmiş icazəsiz yürüşdə iştirak etməkdən məhrum olmuşdur (2.b. 
bölməsinə bax). 
 
Noyabr ayının 23-də polis işçiləri Bakı şəhər meriyasının qarşısında icazəsiz etiraz 
aksiyası keçirməyə cəhd göstərən müxalifət partiyasının 40-50 üzvünü saxlamışlar.  
Müşahidəçilər qeyd edirlər ki, polis işçiləri hələ etiraz aksiyası başlamamış yaxınlıqdakı 
metro stansiyasından çıxan, ən azı, üç aksiya iştirakçısını saxlamışlar.  Onların həbsindən 
dərhal sonra Bakı şəhər məhkəməsi saxlanılan şəxslərin bəzilərini cərimə etmiş, 16 şəxsin 
haqqında isə 2 gündən 15 günədək həbs qərarı çıxarmışdır. Etibarlı mənbələrin 
hesabatlarına əsasən, məhkəmə istintaqı lazımi proses üçün tələb olunan minimum 

standartlara da cavab verməmişdir.  Məsələn, saxlanılan şəxslər işə baxılarkən hüquqi 
məsləhət ala bilməmiş və hər hansı konkret ittiham üzrə təqsirləndirilməmişlər.  
Şahidlərin verdiyi məlumata görə, saxlanılan şəxslərin bir qismi məhkəmə zalından 
kənarda- polis avtobusunda gözləyərkən haqlarında çıxarılan hökmdən xəbər tutmuşlar.  
Saxlanılan şəxslərin hamısı, müvafiq olaraq, saxlanma müddətinin sonunda azadlığa 
buraxılmışlar.   
 
2005-ci ildə keçirilmiş parlament seçkiləri ərəfəsində Daxili İşlər Nazriliyinin polis 
işçiləri siyasi müxalifətin planlaşdırılmış, lakin icazə verilməmiş siyasi yürüşlərdə 
iştirakının qarşısını almaq məqsədi ilə qabaqlayıcı tədbir görmüş, onların üzvlərini 
saxlamışlar. Müxalifət üzvlərinin saxlanılmasına səbəb kimi o göstərilib ki, onlar 
vətəndaşları iğtişaşa təhrik etməyi planlaşdırırlarmış. Saxlanıldıqları bir neçə saat ərzində 
hakimlər bunu səbəb gətirməklə bu şəxslər barəsində hökm oxudular.  Hökumət sərbəst 
toplaşmaq azadlığını qismən bərpa etdiyi 4 iyun tarixindən seçki gününə- 6 noyabra 
qədər icazəsiz yürüşlərdə iştirak etməyə cəhd göstərən 50 nəfər şəxsi saxladı və onlara iş 
kəsdi.   
 
18 aya qədər uzanan ibtidai istintaq vaxt nöqteyi-nəzərindən ciddi problem idi. Baş 
Prokuror qanun üzrə icazə verilən üç aylıq ibtidai istintaq müddətini ardıcıl olaraq ta o 
vaxta qədər uzadırdı ki, hökumət istintaq prosesini yekunlaşdırsın.   
 
2005-ci ilin oktyabr ayında təhlükəsizlik qüvvələri müxalifət partiyalarının təxminən 300 
fəalını həbs etdi.  ADP-nin sürgündə yaşayan rəhbəri Rəsul Quliyevin ölkəyə gözlənilən 
qayıdışı ilə əlaqədar həbs olunan bu şəxslər arasında 20-yə qədər parlament seçkilərinə 
namizəd də var idi.  Bundan bir qədər sonra oktyabr ayında Milli Təhlükəsizlik Nazirliyi 
Prezidentin köməkçisi Akif Muradverdiyevi, Səhiyyə Naziri Əli İnsanovu, İqtisadi 
İnkişaf Naziri Fərhad Əliyevi, keçmiş Maliyyə Naziri Fikrət Yusifovu, iş adamları Fikrət 
Sadıqov və Rafiq Əliyevi, digər şəxsləri, o cümlədən İqtisadi İnkişaf Nazirliyinin 
əməkdaşı Əlihüseyn Şalıyevi Quliyevin Oktyabr ayında uğursuzluğa düçar olmuş 
qayıdışı ilə bağlı dövlət çevrilişinə təhrik etməyə cəhd göstərdiklərinə görə həbs etmişdir 
(1.a. bölməsinə bax).  İlin sonu etibarı ilə, hakimiyyət orqanları bu ittihamı əsaslandırmaq 
üçün ortaya hər hansı bir dəlil qoya bilmədi və səkkiz nəfər hələ də ibtidai istintaq 
həbsxanalarında saxlanılır. Qanun icazə verir ki, Baş Prokurorluq fasiləsiz şəkildə 
saxlanmanın istintaq üçün zəruri olması ilə bağlı məhkəməyə bildiriş göndərsin və bu  
təqdirdə, dövlət çevrilişinə təhrik etməkdə ittiham olunan şəxslərin ibtidai istintaq 
müddəti 18 aya qədər davam edə bilər.  Bu müddət isə 2007-ci ilin aprel ayında sona 
yetəcək.  Çevriliş planına yardım göstərməkdə və təhrik etməkdə ittiham olunan ADP 
sədrinin müavini Natiq Əfəndiyevin məhkəməsi sentyabr ayında keçirilmişdir (1.e. və 
1.c. bölmələrinə bax).   
 
2005-ci ilin noyabr ayında hökumət nümayəndələri görkəmli akademik və Quliyevin 
dostu Eldar Salayevi çevrilişin həyata keçirilməsini planlaşdırmaq ittihamı ilə həbs 
etmişlər.  Milli Təhlükəsizlik Nazirliyi 2005-ci ildə Salayevi, yaşını və səhhətini nəzərə 
alaraq, saxlanma müəssisəsindən azad etsə də, ona qarşı irəli sürülmüş ittihamlar hələ də 
qüvvədə qalır.   

2005-ci ilin noyabr ayında bir sıra hökumətyönümlü televiziya kanalları Milli 
Təhlükəsizlik Nazirliyində saxlanılan Yusifovun, İnsanovun, Muradverdiyevin və 
Sadıqovun hökuməti devirmək məqsədilə plandakı rollarını təsdiq edən videoyazını 
nümayiş etdirdilər.  Keçmiş Maliyyə Naziri Yusifovun ifadəsi verilişdə üstünlük təşkil 
edirdi və o özünü sürgündə fəaliyyət göstərən müxalifət rəhbəri Quliyevi hökumət və 
biznes icması daxilində dəstəkləyən şəbəkədə maliyyə vasitəçisi kimi təqdim edirdi.  
Yusifov etiraf edirdi ki, Əliyev, İnsanov, Sadıqov və digərləri ona pul vermiş, o da pulları  
Salayevə təhvil vermişdir. Salayevin vəzifəsi isə müxalifətin fəaliyyətini 
maliyyələşdirməkdən ibarət olmuşdur.  2005-ci ilin noyabr ayında hakimiyyət Dövlət 
Kimya Şirkətinin keçmiş başçısı Fikrət Sadıqovu o şərtlə azadlığa buraxmışdır ki, o, 
Bakını tərk etməzdən öncə bu haqda polisə məlumat versin.   
 
QHT-lər və ittiham olunan şəxslərin bir neçəsinin vəkilləri bildiriblər ki, saxlanılan 
şəxslərin bir qismi müvafiq tibbi xidmətdən yararlanmağa imkan tapa bilməmişlər.  
Onlar, həmçinin, bildirmişlər ki, hökumət saxlanılan şəxslərin istintaq prosesi zamanı 
lazım olan hüquqlardan istifadə etmələrinə icazə verməmiş, ibtidai istintaq müddətini 
yersiz şəkildə uzatmış və bəzi məhbuslara ailələrinin baş çəkmələrinə şərait 
yaratmamışdır.   
 
Bəzi QHT-lər iddia olunan çevriliş planının siyasi motivasiyalı olduğunu qeyd etmişlər.   
 
Polis müəyyən dini qrupların üzvlərini, adətən, yevangelist xristian məzhəbinə etiqad 
edən şəxsləri həbs etmiş və saxlamışdır (2.c. bölməsinə bax).   
 
Amnistiya  
 
İl ərzində Prezident Əliyev 199 məhbusu əfv etmişdir ki, bunlardan səkkizi yerli insan 
hüquqları müdafiəçiləri tərəfindən siyasi məhbus hesab olunurdu.  Əliyevin 24 oktyabr 
tarixli fərmanında böhtan atmaqla təqsirləndirilən və həbs olunan iki jurnalistin adı da öz 
əksini tapmışdır.   
 
e. Ədalətli Açıq Məhkəmənin Keçirilməməsi  
 
Qanunda müstəqil məhkəmə sistemi nəzərdə tutulsa da, təcrübə onu göstərir ki, hakimlər 
icra orqanlarından asılı şəkildə işləyirlər.  Məhkəmə sistemi korrupsiyaya uğrayıb və 
səmərəsiz fəaliyyət göstərir.   
 
İcra orqanları məhkəmə sistemi üzərində ciddi təsirə malikdir.  Prezident Ali 
Məhkəmənin,  Konstitusiya Məhkəməsinin hakimlərini (parlamentin təsdiq etməsi  
şərtilə), habelə digər məhkəmələrin hakimlərini (parlamentin təsdiqi olmadan) təyin edir.   
 
Hakimlərin əmək haqları ötən bir neçə il ərzində sabit qaydada artmışdır, bununla belə, 
etibarlı mənbələr iddia etməkdə davam edirlər ki, hakimlər adətləri üzrə rüşvət alırlar.  
Etibarlı hesabatlarda, həmçinin, o da qeyd olunur ki, hakimlər və prokurorlar göstərişləri 
Prezident Aparatından və Ədliyyə Nazirliyindən (xüsusilə də, beynəlxalq müşahidəçilərin 
maraq göstərdikləri işlər üzrə) alırlar.   

Ümumi yurisdiksiya məhkəmələrində cinayət, mülki və yeniyetmələrin məsələləri üzrə 
işlərə baxıla bilər.  İstintaqların əksəriyyəti rayon məhkəmələrində aparılır.  Ali 
Məhkəmə birinci instansiya məhkəməsi kimi çıxış edə bilməz.  Rayon məhkəmələri 
səviyyəsində aparılan işlərə bir hakim sədrlik edir.  Appelyasiya Məhkəməsində, Ağır 
Cinayətlər üzrə Məhkəmədə və Ali Məhkəmədə işlərə üç hakimdən ibarət komissiya 
sədrlik edir.  Konstitusiya bütün vətəndaşlara Konstitusiya Məhkəməsinə müraciət etmək 
hüququ verir. Vətəndaşlar, həmçinin, Avropa İnsan Hüquqları Məhkəməsinə də müraciət 
etmək hüququna malikdirlər.  Onlar əksər hallarda bu hüquqlarından yararlanırlar.   
 
2005-ci ilin oktyabr ayında Ədliyyə Nazirliyi ilk dəfə beynəlxalq QHT-lərə icazə verdi 
ki, seçki qanunlarına riayət etməklə bağlı hakimlərə treninq keçsinlər. Bu məhkəmə 
treninq proqramı bütün il boyu davam etdi.   
 
Yanvar ayında hökumət məhkəmə sistemindəki boş yerləri doldurmaq məqsədilə səriştəli 
hakimlərin seçilməsi üçün işəgötürmə imtahanları keçirdi.  Beynəlxalq müşahidəçilərin 
rəyinə görə, imtahanlar beynəlxalq standartlara uyğun keçirilmiş və nəticədə 55 yeni 
hakim seçilmişdir. İlin sonunda 55 namizədin hamısı Prezidentin onları məhkəmə 
sisteminə təyin etmələrini gözləyirdi.  Hökumət məhkəmə sisteminə işçilərin götürülməsi 
üçün seçim imtahanlarının ikinci mərhələsinə oktyabr ayında başlamışdı və ilin sonunda 
da proses davam edirdi.   
 
Məhkəmə Prosedurları  
 
Qanun məhkəmələrin açıq şəkildə keçirilməsini nəzərdə tutur.  İstisnalar yalnız dövlət, 
ticarət və ya peşə sirləri, yaxud da məxfi, şəxsi və ya ailə məsələləri ilə bağlı olduqda baş 
verir.  Qanunda cinayət işlərində günahsızlıq prezumpsiyası, dəlilləri nəzərdən keçirmək 
hüququ, müqəssirin şahidlərlə üzləşmək və məhkəmədə dəlil təqdim etmək hüququ, 
yoxsul müttəhimlərin məhkəmə tərəfindən təsdiq olunmuş vəkillə təmin olunması, 
nəhayət, həm müttəhimlər, həm də iddiaçı ilə bağlı appelyasiya vermək nəzərdə tutulur.  
Adətən, praktikada bu şərtlərə əməl olunmur.   
 
Andlıların məhkəməsinə başlamaq planı həyata keçirilmədi. Adətən, xarici və yerli 
müşahidəçilərə məhkəmələrdə iştirak etmək hüququ verilir.  Konstitusiyada ittihamçı və 
müdafiəçi vəkillərə bərabər status verilsə də, təcrübədə birincilərin imtiyazları və 
hüquqları ikincilərinkindən üstün olur.  Hakimlər “yaxşılıq etmək” məqsədilə mülki 
məhkəmə proseslərində müdafiəçi vəkilləri işdən kənarlaşdırmaq hüququnu özlərində 
saxlayırlar. Cinayət işinə baxıldıqda isə, hakimlər maraqların toqquşması məqsədilə, 
yaxud da müttəhim tərəfi vəkilin dəyişdirilməsini istədikdə müdafiəçi vəkili kənarlaşdıra 
bilərlər.   
 
Qanunlar cinayət işlərində təmsil olunmanı hökumətin nəzarət etdiyi hakimlər kollegiyası 
(vəkillik assosiasiyası) ilə məhdudlaşdırır.  Bununla da vətəndaşların hüquqi baxımdan 
seçim imkanları azalır. Kollegiya, vəkilləri cinayət işlərindən uzaqlaşdırmaq hüququnu 
özundə saxlayır və bu hüququndan müşahidəçilərin şübhəli hesab etdikləri hallarda bir 
neçə dəfə istifadə etmişdir.   

Qanun lisenziyası olan bütün vəkillərə kollegiyaya birbaşa avtomatik qaydada qoşulmaq 
imkanı verir. Bununla belə, qanundakı bəzi maddələr belə bir təsəvvür yaradır ki, 
kollegiya tam ixtisaslı vəkildən digər, açıqlanmayan tələbləri yerinə yetirə bilmədiyinə 
görə imtina edə bilər.  2005-ci ildə kollegiya assosiasiyaya avtomatik qəbul olunmaq 
səlahiyyətinə malik 231 lisenziyalı vəkildən doqquzunu sıralarına qatıb.  Sonrakı ildə  
kollegiya heç bir lisenziyalı vəkili təşkilata qəbul etməyib.  İyun ayında kollegiya elan 
etdi ki, əlavə vəkilləri kollegiyaya qəbul etmək məqsədilə vəkillik assosiasiyası 
imtahanlarını planlaşdırır, lakin il ərzində bu imtahanlar keçirilmədi.  
 
Konstitusiyaya görə dəlillərin qeyri-qanuni şəkildə əldə edilməsi qadağan olunur.  Lakin 
bəzi müttəhimlərin iddialarında onlardan işgəncə və ya sui-istifadə yolu ilə ifadə alınması 
əks olunsa da, bu sui-istifadə iddiaları ilə bağlı heç bir iş qaldırılmamış və sui-istifadə 
hallarının baş verib-vermədiyini müəyyənləşdirmək məqsədilə müstəqil məhkəmə 
müstəntiqi təyin olunmamışdır (1.c. bölməsinə bax).  İstintaq prosesində çox vaxt şübhəli 
şəxsə qarşı hər hansı fiziki dəlillərin toplanılmasına deyil, etirafın əldə olunmasına diqqət 
yetirilir.  Məhkəmələrdə qaldırılan ağır cinayət işləri böyük ehtimalla hökmün çıxarılması 
ilə nəticələnir, çünki hakimlər ümumilikdə minimal səviyyədə sübut tələb edir və 
ittihamçı ilə yaxından əlaqədə olurlar. Təqdim olunmuş dəlillə müttəhimə qarşı hökm 
çıxarmağın qeyri-mümkün olduğu nadir hallarda isə hakimlər işi əlavə istintaq aparılması 
üçün ittihamçıya qaytarır, bununla da, faktiki olaraq, hökmün oxunması üçün ittihamçı 
tərəfə ikinci dəfə şans bəxş edir.   
 
Natiq Əfəndiyev sentyabrın 6-da 2005-ci ilin oktyabrında iddia olunan dövlət çevrilişinin 
planlaşdırılması ilə bağlı silahların toplanmasına görə mühakimə olunmuşdur (1.d. 
bölməsinə bax). İki gün davam edən məhkəmədən sonra Əfəndiyev beş il müddətinə 
azadlıqdan məhrum edilmişdir.  Məhkəmə qəfil və uzaq yerdə keçirildiyinə görə heç bir 
yerli və ya beynəlxalq insan hüquqları müdafiəçisi prosesdə iştirak edə bilməmişdir.  
Apelyasiya məhkəməsi noyabr ayında hökmü olduğu kimi saxlamışdır.  Məlumatlara 
görə, Əfəndiyevə ibtidai istintaqın aparıldığı yerdə işgəncə verilmişdir (1.c. bölməsinə 
bax).  Bir sıra QHT-lər Natiq Əfəndiyevin həbsini siyasi səbəblərlə izah etmişlər.  
 
Müsavat partiyasının 2005-ci ilin iyun ayında həbs olunmuş üzvü Pirəli Orucov 
sentyabrda iki hökumət nümayəndəsinə qarşı sui-qəsdin təşkilində ittiham olunaraq dörd 
il müddətinə azadlıqdan məhrum edilmişdir.  Bir sıra QHT-lər onun məhkəmə prosesinin 
ədalətli keçirilməməsi ilə bağlı narahatlıqlarını dilə gətirmiş, həbsinin də siyasi motivlərlə 
əlaqədar olduğunu qeyd etmişlər.   
 
Noyabr ayının 23-də Bakı şəhər məhkəməsi 27 müxalifət nümayəndəsini iki həftə 
müddətinə həbs etmişdir.  Həbsin səbəbi həmin gün onların Bakı şəhər meriyasının binası 
qarşısında icazə verilməmiş etiraz aksiyasında iştirak etmələri olmuşdur (1.b. bölməsinə 
bax).  Eynilə bu cür 2005-ci ilin noyabr ayında keçirilmiş parlament seçkilərindən 
əvvəlki dövrdə də hakimlər icazə verilməmiş siyasi yürüşlərdə iştirak etmiş müxalifət 
nümayəndələrini saxlanıldıqları vaxtdan bir neçə saat sonra və ədalətli məhkəmə 
keçirmədən həbsxanaya salmışlar.    

Ölkədə, həmçinin, mülki hakimlərin fəaliyyət göstərdiyi hərbi məhkəmə sistemi də 
mövcuddur.  Hərbi məhkəmə “dövlətə qarşı cinayət”lə bağlı hökmlərin çıxarıldığı 
istənilən məhkəmə işi ilə bağlı ilkin istintaq hüququnu özündə saxlayır.   
 
Siyasi Məhbuslar və Dustaqlar  
 
Yerli QHT-lər təsdiq edirlər ki, hökumət siyasi məhbusları saxlamaqda davam edir, 
ancaq onların təxmin edilən sayı bir-birindən fərqlənir.  QHT fəalları iddia edirlər ki, 
ölkədə təxminən 51 siyasi məhbus vardır.  2005-ci ildə olduğu kimi, ilin sonunda, 2003-
cü ildə keçirilmiş prezident seçkiləri ilə əlaqədar həbs olunmuş və Avropa Şurasının 
ekspertlərinin hesabatına adları düşmüş üç siyasi məhbus (Elçin Əmiraslanov, Səfa 
Poladov və Arif Kazımov) bu gün də həbsdə qalmaqdadır.    
 
Aprel ayının 5-dən iyul ayının 12-nə qədər müxalifətyönümlü “Yeni Fikir” gənclər 
təşkilatının fəalları- Ruslan Bəşirli, Səid Nuriyev və Ramin Tağıyevin məhkəməsi 
keçirilmişdir (Ağır Cinayətlər Məhkəməsində). 2005-ci ilin avqust ayında hökumət bu 
fəalları həbs etmiş və onları 2005-ci ildə keçirilən parlament seçkiləri dövründə dövlətə 
xəyanət etməklə ittiham etmişdir.  2005-ci ildə AzTV dövlət televiziya kanalı tərəfindən 
geniş şəkildə yayımlanan videoyazıdan Bəşirlinin ölkədə əhalini inqilaba təhrik etmək 
məqsədi ilə Gürcüstan və Ermənistan vətəndaşı olması iddia olunan şəxslərdən pul alması 
və onlarla əlbir olması görünür. Beynəlxalq və yerli müşahidəçilər bu üç fəala qarşı 
istifadə olunan bu dəlilin həqiqiliyinə inanmamış və bunun müxalifəti qorxutmaq, biabır 
etmək üçün qurulmuş kələk olduğundan şübhələnmişlər.   
 
Hakimiyyət orqanları bildirdilər ki, “Yeni Fikir” gənclər təşkilatının üç üzvünün  
məhkəməsinin ilk üç həftə ərzində kənar müşahidəçilər üçün bağlı olmasının səbəbi milli 
təhlükəsizlik məsələsidir. Məhkəmə müşahidəçilərin iştirakına açıq elan olunduqdan 
sonra diplomatik nümayəndələr işin baxılmasını izlərkən məlumat verdilər ki, məhkəmə 
lazımi proses üçün tələb olunan minimum beynəlxalq standartlara da cavab vermir.  
Müttəhimlərə onlara qarşı irəli sürülən dəlillərlə tanış olmaq imkanı dəfələrlə verilmədi.  
Bundan əlavə, şahidlərin çarpaz sorğu-sualı məhdudlaşdırıldı və hakim Tofiq Paşayev 
çox vaxt məhkəmə istintaqını bir neçə həftəliyinə təxirə salmazdan əvvəl işə baxmaq 
üçün bir saatdan da az vaxt sərf etdi.  Nəticədə, yerli və beynəlxalq müşahidəçilər 
Bəşirlinin, Nuriyevin və Tağıyevin həbslərinin siyasi səbəblərlə bağlı olduğu qənaətinə 
gəldilər.   
 
İyul ayının 13-də məhkəmə Bəşirli haqqında beş, Tağıyev haqqında dörd, Nuriyev 
haqqında isə əvvəldən səhhətində olan problemləri nəzərə alaraq üç illik həbs qərarı 
çıxardı.  Sentyabr ayının 28-də appelyasiya məhkəməsi bu hökmü qüvvədə saxladı, 
yalnız Tağıyevin cəzasını bir il azaltdı.   
 
Yerli və beynəlxalq müşahidəçilər məşhur siyasi satirik Mirzə Zahidovun həbsinin də 
siyasi motivlərlə bağlı olduğunu qeyd edirlər (2.a. bölməsinə bax).   
 
Bəzi QHT-lər məhbuslarla əlaqədar bir sıra digər məhkəmə işlərinin də siyasi səbəblərlə 
bağlı olduğunu qeyd etmişlər (1.d. və 1.e. bölmələrinə, Məhkəmə prosedurlarına bax).   

Siyasi məhbusların sayı ilə bağlı heç bir dəqiq rəqəm yoxdur. Onların əksəriyyəti 10-15 
sutkalıq həbslə cəzalandırılmışlar ki, bu da çox vaxt “inzibati qaydada saxlanma” kimi 
qiymətləndirilir (1.e. və 2.b. bölmələrinə, Məhkəmə Prosedurlarına bax).   
 
Hökumət, ümumilikdə, beynəlxalq humanitar təşkilatların siyasi məhbuslara heç bir 
məhdudiyyət olmadan baş çəkmələrinə icazə vermişdir.   
 
f. Məxfilik, Ailə, Ev və ya Yazışmaya edilən Əsassız Müdaxilə  
 
Qanunda məxfilik hüquqlarına əsassız şəkildə müdaxilə, yazışma və digər özəl 
kommunikasiya vasitələrinə nəzarət etmək qadağan olunur; praktikada isə, hökumət 
məxfilik hüquqlarını məhdudlaşdırır.   
 
Konstitusiyada yalnız məhkəmənin qərarı olduqda, yaxud qanunda xüsusi olaraq təsbit 
edilmiş şəkildə müəyyən işlər üzrə yaşayış yerində axtarışa icazə verilir.  Bununla belə, 
hökumət orqanları məhkəmənin qərarı olmadan çox vaxt axtarış keçirmişlər.  Çoxları 
güman edirlər ki, Milli Təhlükəsizlik Nazirliyi və Daxili İşlər Nazirliyi telefon və İnternet 
vasitəsilə aparılan yazışmaları izləyirlər.  Bu orqanlar, xüsusilə, xarici vətəndaşların, 
görkəmli siyasi xadimlərin və iş adamlarının yazışmalarının monitorinqini aparırlar.   
 
Polis işçiləri şübhəli hesab olunan şəxslərin ailə üzvlərini qorxutmağa və incitməyə 
davam ediblər.  İnsan hüquqları müdafiəçilərinin hesabatlarında qeyd olunur ki, rəsmilər 
iddia olunan dövlət çevrilişi ilə bağlı saxlanılmış şəxslərə ailə üzvlərinin baş çəkmələrinə 
imkan verməmişlər (1.d. bölməsinə bax).   
 
2-ci bölmə.  Vətəndaş hüquqlarına hörmət, o cümlədən:  
 
a. Söz və Mətbuat Azadlığı  
 
Qanunda söz və mətbuat azadlığı təmin olunur, mətbuata qarşı senzura xüsusi olaraq 
qadağan edilir. Bununla belə, hökumət çox vaxt praktikada bu hüquqlara hörmətlə  
yanaşmamışdır. Oktyabr ayının 11-də Avropada Təhlükəsizlik və Əməkdaşlıq 
Təşkilatının (ATƏT) mətbuat azadlığı üzrə nümayəndəsi mətbuat azadlığının 
vəziyyətinin pisləşməsi ilə bağlı artan narahatlıqla əlaqədar ölkəyə səfər etdi.  
Nümayəndə il ərzində mətbuat azadlığı ilə bağlı ümumi vəziyyətin pisləşdiyini tənqid 
etdi.  O, Prezidentdən təkidlə xahiş etdi ki, böhtan atmaqda ittiham olunan jurnalistləri 
əfv etsin, ümumilikdə, böhtan maddəsi cinayət məcəlləsindən çıxardılsın, jurnalistlərə 
qarşı törədilən fiziki zorakılıq halları hərtərəfli araşdırılsın və məsul şəxslər məhkəməyə 
cəlb olunsunlar.   
 
İl ərzində çoxlu sayda müstəqil və müxalifətyönümlü mətbuat orqanları fəaliyyət 
göstərmişlər.  Yazılı mətbuatda hökumətin siyasəti ilə bağlı müxtəlif fikirlər səslənmişdir.  
Ancaq əksər radio-televiziya kanallarının xəbər buraxılışlarında hökuməti dəstəkləyən 
üsluba sadiq qalınıb.   

Bir neçə müxalifətyönümlü qəzet və jurnallar, az sayda müstəqil qəzet və jurnallar 
fəaliyyət göstərmişdir.  Ümumilikdə 17 televiziya kanalı və 12 radio stansiyası olmuşdur.  
Bundan başqa, bir neçə milli dövlət qəzetləri, şəhər, yaxud da rayon səviyyəsində 
məmurlar tərəfindən maliyyələşdirilən çoxsaylı qəzetlər olmuşdur.  Hökumət yönümlü 
qəzetlərdən fərqli olaraq, bir çox müxalifət qəzetlərinin paytaxtda yayımı məhdud,  tirajı 
isə aşağı səviyyədə olmuşdur. İl ərzində müxalifət və hökumət tərəfindən buraxılan bir 
çox qəzetlərin tirajı azaldılmış, məşhur müxalifət yönümlü “Yeni Müsavat” qəzetinin 
həftə ərzində nəşr günlərinin sayı azalmışdır. Sağlam düşüncəli müstəqil “Exo” və 
“Zerkalo” qəzetləri isə öz tirajlarının sayını saxlaya bilmişlər.   
 
Bir sıra özəl televiziya kanalları həm hökumət, həm də müxalifət rəsmilərinin 
mövqelərini yayımlayırlar, lakin onların proqramlarını ölkənin bütün yerlərində izləmək 
mümkün deyil. Müstəqil hesab olunan populyar ANS TV-nin xəbər buraxılışları, 
ümumilikdə, tarazlaşdırılmış olur.  Lakin noyabr ayının 24-də Milli Televiziya və Radio 
Şurası (MTRŞ) ANS kanalına yayımı dayandırmaq barədə göstəriş verdi. Səbəb kimi o 
göstərilmişdir ki, kanal milli mətbuat qanun və qaydalarına riayət edə bilməmişdir.  ANS 
kanalı isə bu ittihamla razılaşmır.  Bir çox görkəmli şəxsin, habelə insan hüquqları üzrə 
ombudsmanın müraciətlərinə istinad edərək, MTRŞ dekabr ayının 11-də qərarını ləğv 
elədi və ANS kanalına növbəti gündən etibarən yayımını davam etdirməyə icazə verdi.  
Ancaq MTRŞ-nin rəyinə görə, çoxsaylı tənzimləyici məsələlər hələ də həll olunmamış 
qalır.  ANS ilin sonuna kimi açıq tenderdə iştirak edərək, lisenziya almaq üçün yenidən 
müraciət etmişdir.   
 
Xarici stansiyalar tərəfindən peyk yayımını qəbul etmək üçün sistemlər üzərində heç bir 
məhdudiyyət qoyulmayıb.  
 
Ayrı-ayrı jurnalistlərə qarşı narahatetmə və zorakılıq halları davam etmişdir.  Müstəqil 
QHT olan Mətbuat Şurasının verdiyi məlumata görə, 2005-ci ilin noyabrında keçirilmiş 
parlament seçkilərindən əvvəlki altı ay müddətində 40 jurnalist fiziki zorakılıq və ya 
narahatetmə halları ilə üzləşmişdir.  Bu dövr həmin məlumatların mövcud olduğu ən son 
dövrdür.   
 
Mart ayının 5-də naməlum şəxslər müxalifətyönümlü qəzetin əməkdaşı Fikrət Hüseynlini 
oğurlamış və ona bıçaqla hücum etmişlər.  İlin sonuna qədər bu insidentlə bağlı heç kim 
ittiham və ya həbs olunmamışdır.   
 
May ayının 18-də naməlum şəxslər müxalifətyönümlü “Bizim Yol” qəzetinin baş 
redaktoru Bahəddin Həziyevi Bakı şəhərinin yaxınlığındakı gölə tərəf aparmış, maşınla 
ayaqlarının üstündən keçmiş və hökuməti tənqid edən məqalələri yazmağı 
dayandırmadığı təqdirdə, ailəsini öldürməklə təhdid etmişlər. Həziyev insident 
nəticəsində ciddi zədələr almışdır.  Hakimiyyət nümayəndələri ilin sonuna qədər bu 
hücumla bağlı heç bir şəxsi şübhəli qismində ittiham etməmişlər.   
 
İyun ayının 23-də polis işçiləri məşhur siyasi satirik Mirzə Zahidovun (Mirzə Sakit adı ilə 
də tanınır) narkotik maddə alveri etdiyini və üstündə narkotik maddə saxladığını  əsas 
gətirərək həbs etmişlər.  Zahidov öz yazılarında adi qaydada hökuməti və dövlət 

məmurlarını tənqid etmişdir.  İnsan hüquqları müdafiəçiləri Zahidova qarşı qaldırılmış 
ittihamların etibarlılığına şübhə ilə yanaşmış və onun həbsini siyasi motivli hesab 
etmişlər.  Oktyabr ayının 3-də Bakı Şəhər Ağır Cinayətlər Məhkəməsi Zahidovu narkotik 
maddə alveri ilə deyil, üstündə narkotik maddə saxlama maddəsi ilə təqsirli bilmişdir.  
Məhkəmə Zahidovu üç il müddətinə azadlıqdan məhrum etmişdir. Noyabr ayında 
Apelyasiya Məhkəməsi hökmü olduğu kimi saxlamışdır.   
 
Oktyabr ayının 3-də rus dilində çıxan həftəlik xəbər jurnalı - “Realnıy Azərbaycan” və 
onun azərbaycan dilində nəşr olunan əlavəsi - “Gündəlik Azərbaycan” gözlənilmədən 
nəşrini dayandırdılar. Etibarlı insan hüquqları müdafiəçiləri bildirirlər ki, naməlum 
şəxslər nəşrlərin təsisçisi və baş redaktoru Eynulla Fətullayevin atasını oğurlamış və onu 
üç gün saxlamışlar. Fətullayev oktyabr ayının 3-də hər iki nəşri dayandırmağa 
razılaşdıqdan sonra onun atası buraxılıb. Fətullayev 2005-ci ilin may ayında “Realnıy 
Azərbaycan”ı buraxmağa başlamışdı. O, daha əvvəl təsisçisi və redaktoru qətl 
olunduqdan sonra nəşrini dayandıran Monitor jurnalında çalışmışdır. 2004-cü ildə 
naməlum şəxslər Fətullayevə hücum etmişlər. Fətullayev “Realnıy Azərbaycan” ın  
nəşrini dekabr ayında yenidən buraxmağa başlamışdır.   
 
Noyabr ayının 24-də Bakı İqtisad Məhkəməsi Azərbaycan Xalq Cəbhəsi Partiyasının  
(AXCP), müxalifətyönümlü “Azadlıq” və “Bizim Yol” qəzetlərinin və müstəqil Turan 
İnformasiya Agentliyinin Bakı şəhərinin mərkəzindəki qərargahlarından məcburi 
qaydada çıxardılması barədə qərar vermişdir.  Məhkəmənin qərarına əsasən, AXCP və 
digər mətbuat orqanları 1992-ci ildə Bakı şəhər meriyası tərəfindən onlara qeyri-qanuni 
icarəyə verilmiş binanı zəbt edirmişlər. Rəsmilər köçürülmə haqda hökmü dərhal həyata 
keçirməyə başladılar və  binadakı icarədarlara noyabr ayının 25-i səhər saat 11:00-a kimi 
vaxt verdilər ki, öz əşyalarını daşısınlar. Onlar, həmçinin, icarədarlara bildirdilər ki, 
hökumətin əvvəlcədən təklif etdiyi yerlərə köçsünlər. İcarədarlar təklif olunan bu yerləri 
uzaqda yerləşdiyinə və acınacaqlı vəziyyətdə olduğuna görə qeyri-məqbul hesab etmişlər.   
 
Noyabr ayının 25-də polis işçiləri binaya olan girişi kəndirlə bağladılar və yerli 
orqanların rəsmiləri icarədarların mebellərini, avadanlığını və əşyalarını başqa yerlərə 
köçürən xüsusi tutulmuş şəxslərə nəzarət edirdilər.  Bununla belə, polis işçiləri AXCP-
nin işçilərinə icazə vermədi ki, onlar partiyanın əşyalarını daha münasib bildikləri ADP-
nin qərargahındakı müvəqqəti ofisə köçürsünlər. Müxalifətyönümlü “Azadlıq” və “Bizim 
Yol” qəzetləri köçürülməni bir həftə ərzində tamamladılar və nəşrlərini buraxmağa 
başladılar.  Müstəqil Turan İnformasiya Agentliyi Bakı şəhərinin mərkəzindəki yeni 
ofislərinə üç gün ərzində köçə və fəaliyyətlərini bir həftə ərzində tam bərpa edə bildilər.   
 
Dekabr ayının 25-də dörd naməlum şəxs müxalifətyönümlü “Azadlıq” qəzetinin jurnalisti 
Nicat Hüseynova evinin yaxınlığındakı avtobus dayanacağında hücum etdilər.  Hüseynov 
xəstəxanaya yerləşdirildi və o, ilin axırında sağalmışdı.   
 
2005-ci ilin mart ayında naməlum şəxslər tərəfindən qətlə yetirilmiş “Monitor” jurnalının 
təsisçisi və redaktoru Elmar Hüseynovun qətli ilə bağlı ötən il heç bir irəliləyiş olmayıb.  
Hökumət bu qətl hadisəsini ölkədə qeyri-stabillik yaratmaq üçün nəzərdə tutulmuş terror 
aktı kimi xarakterizə etdi və işlə bağlı cinayət işi açdı.  Bəzi insan hüquqları müdafiəçiləri 

qətl hadisəsini hökuməti tənqid edən şəxslər üçün xəbərdarlıq kimi qiymətləndirdilər.  
Rəsmilər isə bu fikri kəskin surətdə rədd etdilər.  2005-ci ilin iyul ayında mətbuatda 
gedən yazılara əsasən, hökumətin apardığı istintaq nəticəsində iki Gürcüstan vətəndaşı -
Tahir Xubanov və Teymuraz Əliyev şübhəli şəxs qismində müəyyənləşdirilmişlər.  
Bununla belə, Daxili İşlər Nazirliyinin Podpolkovniki Hacı Məmmədov məhkəmədə (1.b. 
bölməsinə bax) bildirmişdir ki, o, keçmiş İqtisadi İnkişaf Naziri Fərhad Əliyevin (1.d. 
bölməsinə bax) tapşırığı əsasında Hüseynovun qətli ilə bağlı göstəriş vermişdir.  İnsan 
hüquqları müdafiəçiləri və müstəqil media nümayəndələri bu fikri əsassız hesab etdilər.  
“Monitor” jurnalı 2005-ci ilin aprel ayında fəaliyyətini dayandırdı.   
 
2005-ci illə müqayisədə ötən il polislərin, müxalifət yürüşlərini və ya digər hadisələri 
işıqlandırarkən, jurnalistləri döymələri ilə bağlı daha az hadisə baş vermişdir.  Bunun da 
səbəbi hökumət nümayəndələrinin il ərzində müxalifətin siyasi yürüşlərinə icazə 
verməməsidir. 2005-ci ildə polis işçiləri parlament seçkiləri ilə əlaqədar müxalifətin 
yürüşlərini işıqlandıran bəzi jurnalistləri döymüş, digərlərini isə saxlamış və daha sonra 
buraxmışdır.   
 
Dövlətin nizamlayıcı orqanı kimi çıxış edən MTRŞ lisenziyaların verilməsi və yayımın 
monitorinqindən məsul olsa da, müstəqil şəkildə fəaliyyət göstərməyib və onun 
prosedurları heç də şəffaf olmayıb.  Ədliyyə Nazirliyi hüquqi baxımdan fəaliyyət 
göstərmələri üçün televiziya kanalı şirkəti kimi korporasiyaları qeydiyyatdan 
keçirməlidir.  Müstəqil media qurumlarının təzyiqlərinə baxmayaraq, MTRŞ il ərzində 
yeni yayım lisenziyalarının verilməsi üçün açıq tenderlər elan etmədi.   
 
Bütün il ərzində MTRŞ müstəqil özəl yayım şirkəti olan ANS Televiziya və Radiosunun 
yayım lisenziyasının müddətini uzada bilmədi.  Bu da ANS şirkətini məcbur etdi ki, 
lisenziyasının müddəti 2005-ci ilin sentyabr ayında bitdiyinə görə, rəsmi icazə olmadan 
fəaliyyətini davam etdirsin.  İl boyu ANS şirkəti habelə çoxsaylı rəsmi istintaqlara, o 
cümlədən vergidən yayınma üzrə iddia olunan təhqiqata məruz qalmışdır.   
 
Oktyabr ayında MTRŞ ANS şirkətinə və müstəqil radio stansiyası olan AntennFM 
Radiosuna bildirdi ki, bu stansiyaların Amerikanın Səsi (Voice of America), Azad 
Avropa Radiosu/Azadlıq Radiosu (Radio Free Europe/Radio Liberty) və BBC-nin 
müqaviləsi üzrə proqramları yayımlaması milli televiziya və radio qanunlarına ziddir.  
MTRŞ bəyan etdi ki, qanunda xarici yayım şirkətlərinin öz proqramlarını özəl televiziya 
kanallarında yenidən yayımlamaları qadağan olunub.  Dekabr ayında MTRŞ Amerikanın 
Səsi və Azad Avropa Radiosu/Azadlıq Radiosuna özlərinin FM radio tezliyini təqdim 
etdi və Amerikanın Səsi şirkətinə bildirdi ki, o, özünün dövlət televiziyasında yayımına 1 
yanvar 2007-ci il tarixindən etibarən başlaya bilər.   
 
Noyabr ayının 24-də MTRŞ ANS Televiziya və Radio şirkətinə göstəriş verdi ki, 
yayımını həmin gün saat 15:00-da dayandırsın. MTRŞ bildirdi ki, ANS milli media 
qanunlarının və MTRŞ-nin qaydalarının 11-i üzrə pozuntulara yol verib.  ANS MTRŞ-
nin iddiası ilə razılaşmadı və şirkətin rəsmiləri ifadə etdilər ki, ANS il ərzində MTRŞ-nin 
bütün nizamlayıcı qaydalarına riayət edibdir.  Yüksək rütbəli hökumət nümayəndələri 
bildirdilər ki, ANS yalnız o zaman və o şərtlə yayımını bərpa edə bilər ki, şirkət MTRŞ-

nin tələblərinə riayət etsin.  Bir çox görkəmli şəxsin müraciətlərinə istinad edərək, MTRŞ 
dekabr ayının 11-də qərarını ləğv elədi və ANS kanalına növbəti gündən etibarən 
yayımını davam etdirməyə icazə verdi.  Ancaq MTRŞ-nin rəyinə görə, çoxsaylı 
tənzimləyici məsələlər hələ də ilin sonunda həll olunmamış qalır.  ANS-dən habelə tələb 
olundu ki, özünün yayım tezliyi uçün açıq tenderdə iştirak etsin.  Tenderin nəticələri ilin 
sonu etibarilə məlum deyildi.   
 
2005-ci ilin sentyabr ayında Ədliyyə Nazirliyi yerli şirkətlərdən ibarət regional televiziya 
şəbəkəsinin qeydiyyat ərizəsini ilkin mərhələdə qəbul etmədi.  Əsas səbəb kimi o 
göstərilmişdi ki, şəbəkə medianın inkişafı sahəsində fəaliyyət göstərən beynəlxalq QHT 
tərəfindən maliyyələşdirilir.  Şəbəkə özünün birləşməsi ilə bağlı sənədlərə düzəlişlər etdi 
və beynəlxalq QHT-nin adını başlıqdan çıxartdı.  Bununla belə, Nazirlik il ərzində 
şəbəkənin qeydiyyat ərizəsi ilə bağlı gözlənilən işləri icra etmədi.   
 
2005-ci ilin noyabr ayında keçirilən parlament seçkilərindən əvvəlki aylarda müxalifəti 
təmsil edən siyasətçilər davamlı olaraq ödənişsiz, məhdudiyyətsiz olaraq dövlət televiziya 
məkanından və ödənişli, məhdudiyyətsiz olaraq özəl televiziya məkanından yararlana 
bilirdi.  Bununla belə, xəbər buraxılışlarında əsas üstünlük rəhbər Yeni Azərbaycan 
Partiyasının xeyrinə idi.  Seçki məcəlləsində azad mətbuat tələbi nəzərdə tutulsa da, 
hökumət sürgündə olan müxalifət lideri Rəsul Quliyevin 2005-ci ilin oktyabr ayında cəhd 
göstərdiyi dönüşdən sonrakı 72 saat müddətində müxalifətin dövlət televiziya kanalından 
yararlanmaq imkanı məhdudlaşdırılmışdı.   
 
Böhtan atmaq cinayət hesab olunur; qanunda buna görə böyük məbləğdə cərimə və üç il 
müddətinə həbs də nəzərdə tutulub. Hökumət medianı, əsasən, böhtan iddiaları, şər 
atmağa görə son dərəcə yüksək cərimələrlə, habelə müstəqil qəzet və jurnalların çapı və 
yayımına mane olan tədbirlərlə qorxutmuş və narahat etmişdir.   
 
2005-ci illə müqayisədə yazılı mətbuatın maliyyə durumunu təhdid edən böhtan iddiaları 
ilə bağlı məhkəmə davalarının sayı ötən il ərzində artmışdır.  İnsan hüquqları 
müdafiəçiləri belə hesab edirlər ki, dövlət rəsmiləri nəşrlərin utandırıcı və ittihamedici 
məlumatları buraxmalarının qarşısını almaq üçün böhtan iddialarından istifadə etmişlər.  
Hökumət rəsmiləri açıq şəkildə bəyan etmişlər ki, jurnalistlərin göstərdikləri ittihamlar 
əsassız və böhtanla dolu olmuşdur.   
 
İyun, iyul və avqust aylarında dövlət rəsmiləri jurnalistlərə qarşı böhtan iddiası ilə 
çoxsaylı məhkəmə davalarına başlamışdır.  Məhkəmələr bu davalar nəticəsində müxalifət 
qəzetlərini təmsil edən beş jurnalisti 1-5 il müddətinə (böhtan atdıqları üçün) həbslə 
cəzalandırmışdır.  Məsələn, iyul ayının 18-də Daxili İşlər Naziri “Milli Yol” qəzetinin 
baş redaktoru Şahin Ağabəyli haqqında böhtan iddiası ilə məhkəmə işi açmışdır. Bakı 
Şəhər məhkəməsi avqust ayının 10-da Ağabəylini bir il müddətinə həbslə 
cəzalandırmışdır.  Bununla belə, Prezident oktyabr ayında Ağabəylini əfv etmiş və o, 
azadlığa buraxılmışdır.  Avqust ayının 2-də Daxili İşlər Nazirliyinin yüksək rütbəli 
narkotik maddələrə qarşı mübarizə üzrə məmuru Həzi Aslanov yenə də böhtan iddiası ilə 
məşhur müxalifət jurnalisti Zərdüşt Əlizadəyə qarşı məhkəmə iddiası ilə çıxış etmişdir.  
Bunun səbəbi Əlizadənin müxalifət yönümlü qəzetə verdiyi müsahibədə Nazirliyin 

narkotik maddələrə qarşı mübarizə idarəsinin işçilərini narkotik maddə alverçiləri kimi 
qələmə verməsidir.  Əlizadə 5,700 dollar (5,000 AYM) məbləğində cəzalandırılmışdır.   
 
2005-ci ilin avqust ayında hökumət İTV ictimai televiziya kanalını açmışdır.  2005-ci ilin 
noyabr ayında keçirilmiş seçkilər ərəfəsində kanal parlamentə namizədlər arasında 
televiziya debatlarını yayımlamış və seçki məcəlləsində nəzərdə tutulmuş tələblərə uyğun 
olaraq pulsuz televiziya vaxtını təmin etmişdir.  Bununla belə, ATƏT-in seçkinin 
qiymətləndirilməsi üzrə hesabatında qeyd olunur ki, hökumətin maliyyələşdirdiyi İTV-
nin geniş televiziya auditoriyasının baxdığı xəbər buraxılışlarının 79 faizi demək olar ki, 
sırf prezident, rəhbərlik, hökumət və rəhbər partiya ilə bağlı müsbət, yaxud bitərəf 
məlumatlara həsr olunmuşdur.  İl ərzində ATƏT-in mətbuatın monitorinqi üzrə 
mütəxəssisləri məlumat vermişlər ki, İTV-nin proqramlarını dövlət televiziya kanalı 
AzTV-dən ayırd etmək getdikcə çətinləşir.   
 
2005-ci ildə parlament üzvlərindən biri “Hesabat” jurnalının redaktorunu böhtan iddiası 
ilə məhkəməyə vermişdir. Bunun da səbəbi jurnalın parlamentarini ölkənin ən zəngin 
şəxslərindən biri adlandırması olmuşdur. Məhkəmə işi ilin sonuna kimi hələ də 
yekunlaşmamışdır.   
 
Qəzet və jurnalların əksəriyyəti ya dövlətə məxsus, ya da hökumətə yaxın olan şəxslərə 
aid nəşriyyatlarda nəşr olunur. Müstəqil və müxalifətyönümlü qəzetlərin əksəriyyəti çətin  
maliyyə şəraitində fəaliyyət göstərmişdir.  Onların əmək haqlarını, vergiləri və dövri 
cərimələri ödəməklə bağlı problemləri qalmaqdadır.   
 
Hökumət bəzi dövlət kitabxanalarına müxalifət yönümlü qəzetlərə abunə yazılmağı 
qadağan etmişdir.  Hökumət habelə dövlət biznes strukturlarına müxalifət qəzetlərində 
elan verməyi qadağan etmək təcrübəsini sürdürmüş və özəl biznes strukturlarına da bu 
sahədə təzyiq göstərmişdir.   
 
Bakıda fəaliyyət göstərən jurnalistlər məlumat verirlər ki, Naxçıvan Muxtar 
Respublikasında səlahiyyətli şəxslər müxalifət yönümlü qəzetlərin yayımına mane 
olmağa davam edirlər.   
 
Ötən ildə olduğu kimi, hökumət, əsasən, müxalifətyönümlü qəzetlərin yayımı ilə məşğul 
olan, qeydiyyatdan keçməmiş, müstəqil qəzet satıcıları ilə bağlı təzyiqi daha da 
artırmışdır.  Hökumət bildirib ki, qeyri-qanuni satıcılıqla məşğul olan bu şəxslər şəhərin 
küçələrində yol hərəkəti zamanı təhlükə yaradırlar.  2005-ci ilin mart ayında hökumət 
müxalifət qəzetlərinin metro sistemində satışı ilə bağlı qadağaya son qoymuşdur.   
 
2005-ci ildən bəri davam edən tendensiya kimi, ölkənin ən böyük müstəqil qəzet yayım 
şirkəti Qaya 2002-ci ildə Bakı şəhər meriyası tərəfindən dağıdılmış 20 qəzet köşklərinin 
bəzilərini yenidən açdı. Bununla belə, bəzi qəzet köşkləri hələ də Bakı şəhər orqanlarında 
saxlanılır.   
 
İnternet Azadlığı  

Hökumət, ümumilikdə İnternetə çıxışa qadağa qoymur, ancaq İnternet servis 
provayderlərindən lisenziya almaq, Rabitə və İnformasiya-Kommunikasiya 
Texnologiyaları Nazirliyi ilə rəsmi müqavilə imzalamaq tələb olunur.  Çoxları belə hesab 
edir ki, hökumət xarici iş adamlarının və müxalifət liderlərinin İnternetdən istifadəsinə 
nəzarət edir, lakin bunu təsdiq edəcək heç bir dəlil yoxdur.  Lakin iyul ayında mətbuatda 
çıxan yazılara əsasən, hökumət prezidentə həcv yazmaqla məşhurlaşmış veb səhifəyə 
İnternetdən çıxışa müvəqqəti olaraq mane olmuşdur.  Habelə, infrastrukturun olmaması 
üzündən şəhər mərkəzlərində İnternetə çıxış məhdud olmuşdur.   
 
Akademik Azadlıq və Mədəniyyət Tədbirləri  
 
Hökumət, ümumilikdə, akademik azadlığa heç bir məhdudiyyət qoymamışdır.  Müxalifət 
yönümlü Musavat Partiyası qeyd edir ki, regionlardakı dövlət təhsil müəssisələrində 
müəllim çalışan 40 üzvü narahat edilmiş və siyasi fəaliyyətlərinə görə zaman-zaman  
işdən uzaqlaşdırılmaqla təhdid olunmuşlar. Universitet tələbələri də siyasi fəaliyyətlərinə 
görə tədris müəssisələrindən kənarlaşdırılmaqla təhdid olunmuşlar. Nəticə etibarilə, 
tələbələrin bir çoxu belə hesab edirlər ki, onlar siyasətlə fəal məşğul olsalar, 
universitetdən qovularlar.  
 
May ayında Müstəqil Azərbaycan Universitetinin (MAU) təxminən 50 tələbəsi aclıq 
aksiyasına başlamışlar. Onlar Təhsil Nazirliyinin bu və digər 17 tədris müəssisəsinə qəbul 
imtahanlarını dayandırmasına etiraz etmişlər. Nazirliyin rəsmiləri bildirmişlər ki, bu 
müdaxilə təhsildəki sistemli korrupsiyanın aradan qaldırılması üçün nəzərdə tutulmuş 
davamlı cəhdlərin bir hissəsidir. Lakin bəzi analitiklər belə hesab edirlər ki, Nazirlik 
dövlətin aparıcı təhsil müəssisəsinə - Bakı Dövlət Universitetinə qarşı olan rəqabəti 
aradan qaldırmağa cəhd göstərib.  Medianın göstərdiyi böyük diqqət nəticəsində Nazirlik 
MAU-nun 4-cü kurs tələbələrinin məzun olmalarına icazə verdi və üçüncü kurs tələbələri 
ilk iki ildə aldıqları təhsilin hesaba alınmaması şərtilə başqa universitetlərə köçürüldülər. 
Birinci və ikinci kurs tələbələrindən ibarət bir qrup tələbə statuslarının ləğv olunması ilə 
bağlı Nazirliyi məhkəməyə verdilər.  Məhkəmə davasının çox yavaş templə getdiyini 
iddia edən təxminən 100-150 nəfərdən ibarət birinci və ikinci kurs tələbələri çıxacaq 
qərarı gözləyərkən, Müsavat Partiyasının ofisində dekabr ayında yenidən aclıq aksiyasına 
başladılar. Aksiyaya Müsavat Partiyası rəsmilərinin tətilçilər üçün yer təmin etməyi 
dayandırmaq barədə qərar vermələrindən sonra - dekabr ayının 28-də son qoyuldu.  İlin 
sonuna kimi məhkəmə hələ də qərar qəbul etməmişdi.   
 
2005-ci ilin sonunda hökumət müxalifətyönümlü partiyalara dəstək verməklə siyasi 
fəaliyyətlə məşğul olduqlarına görə Bakı Dövlət Universiteti, Dövlət İqtisad Universiteti 
və Dövlət Pedaqoji Universitetinin dörd tələbəsini bu müəssisələrdən kənarlaşdırdı.  
Qovulan tələbələrdən biri - Turan Əliyev 2005-ci ilin sonunda aclıq aksiyasına başladı və 
universitetlərdən qovulmaya etiraz edən müxalifətyönümlü digər üç gənc fəal da ona 
qoşuldu. Yanvar ayının 17-də yerli insan hüquqları müdafiəçiləri ictimaiyyətin diqqətini 
tələbələrin işinə cəlb etdikdən sonra Təhsil Naziri məsələyə müdaxilə etdi və tələbələrin 
hüquqlarının bərpa olunması barədə göstəriş verdi. Bununla belə, tələbələrdən ikisi – 
Turan Əliyev və Namiq Fəziyev məlumat verdilər ki, universitet rəhbərliyi onların dərsə 
qayıtması üçün tələbə biletlərini verməkdən imtina edir.   

Hökumət tərəfindən mədəniyyət tədbirlərinə heç bir qadağa qoyulmamışdır.   
 
b. Dinc Toplaşma və Təşkilatlanma Azadlığı  
 
Toplaşma Azadlığı  
 
Qanunda sərbəst toplaşma azadlığı nəzərdə tutulur, lakin, hökumət praktikada bu hüquqa 
məhdudiyyətlər qoyur.  Hökumət çox vaxt müxalifətyönümlü siyasi partiyaların yürüş 
keçirmək barəsində müraciətlərinə rədd cavabı vermişdir.  Bununla belə, hökumət digər 
icazəsiz yürüşlərin keçirilməsinə dövri olaraq imkan yaratmışdır. Məsələn, fevral ayının 
əvvəlində Bakı şəhərində və yaxın kəndlərdə 100 nəfərdən də az iştirakçının icazəsiz 
keçirdiyi bir neçə yürüşə imkan vermişdir. Etiraz aksiyaları Məhəmməd Peyğəmbərin 
Danimarka qəzetlərindən birində təsvir olunan karikaturası ilə əlaqədar keçirilib.   
 
Oktyabr ayının 16-da Bakı şəhər meriyası “Yox!” gənclər təşkilatının həmin ayın 18-də 
nümayiş keçirməklə bağlı müraciətinə rədd cavabı vermişdir.  Oktyabr ayının 18-də 
“Yox!” gənclər təşkilatının rəhbəri Əli İsmayılov bildirmişdir ki, naməlum şəxslər onu 
bütün gecəni saxlamışlar ki, nəticədə Bakı şəhərində icazəsiz nümayiş keçirmək 
cəhdlərinin qarşısını alsınlar.   
 
Noyabr ayında - müxalifət hər birində yüz iştirakçıdan az olmaqla - beş icazəsiz yürüş 
keçirməyə cəhd göstərmişdir.  Bütün bu yürüşlər AXCP-nin və digər media qurumlarının 
Bakının mərkəzindəki ofislərindən (2.a. bölməsinə bax) köçürülmələri ilə bağlı 
hökumətin apardığı məhkəmə davası ilə əlaqədar olmuşdur.  Dörd halda – noyabr ayının 
2-də, 6-da, 15-də və 16-da polis işçiləri müxalifəti təmsil edən etirazçıları saxlamış və bir 
neçə saatdan sonra azadlığa buraxmışdır. Qeyd etmək lazımdır ki, yürüşçülər dinc 
qaydada etiraz edirdilər.   
 
Noyabr ayının 23-də müxalifətyönümlü partiyaların 60-70 nəfərdən ibarət üzvləri Bakı 
şəhərinin meriyası qarşısında dinc qaydada etiraz etməyə cəhd göstərmişlər. Polis işçiləri  
iştirakçıların 40-50 nəfərini tutub saxlamışdır. Saxlanıldıqdan bir neçə saat sonra Bakı 
şəhər məhkəməsi iştirakçılardan bəzilərini cəzalandırmış və digər 27 şəxsi isə 2-15 sutka 
müddətinə azadlıqdan məhrum etmişdir.   
 
2005-ci ilin noyabrında keçirilən parlament seçkilərindən əvvəl, həmin ilin iyun ayında 
hökumət sərbəst toplaşmaq azadlığını – konstitusion hüququ, qismən də olsa, bərpa etdi.  
Qeyd etmək lazımdır ki, 2003-cü ilin prezident seçkilərindən sonrakı nümayişlərdən üzü 
bəri sərbəst toplaşmağa icazə verilmirdi.  Bununla belə, hökumət noyabr seçkilərindən 
əvvəlki müddət ərzində də bu hüququ məhdudlaşdırdı.   
 
Hökumət qanunu belə şərh etmişdir ki, ayrı-ayrı şəxslərin və siyasi partiyaların toplaşmaq 
və nümayiş təşkil etmək üçün səlahiyyətli orqanlardan icazə istəmələri tələb olunur.   
 
2005-ci ildə seçkidən əvvəlki dövrdə hökumət yerli hakimiyyət orqanları tərəfindən 
razılaşdırılmış, əvvəlcədən müəyyənləşdirilmiş yerlərdə siyasi yürüşlərin keçirilməsini 

məhdudlaşdırdı.  Təklif olunan bu yerlərin əksəriyyəti şəhər mərkəzindən uzaqda idi.  
Müxalifət bu yerlərin bir qismində icazəli yürüşlər keçirdi və şəhərin mərkəzi yerlərində 
icazəsiz aksiyalar keçirməyə cəhd göstərdi. Hakimiyyət orqanları icazəsiz yürüşlərin 
keçiriləcəyi yerlərdə ictimai nəqliyyatı məhdudlaşdırdı və bir halda Azadlıq blokunda 
cəmləşmiş partiyaların ofis binalarını mühasirəyə alaraq, müxalifət üzvlərinin şəhərin 
mərkəzində toplaşmasının qarşısını aldı.   
 
2005-ci ilin may-oktyabr aylarında hökumət Bakı şəhərində icazəsiz keçirilən siyasi 
yürüşləri dağıtmaq, iğtişaşı yatırmaq məqsədilə polis dəstələrindən istifadə etdi. Polis bir 
sıra hallarda iştirakçıları, yürüşləri işıqlandıran jurnalistləri döydülər və həbs etdilər.  Bir 
hal isə istisnasız qaldı: ilin sonuna kimi bu polis zorakılığına görə məsuliyyətə cəlb 
olunan olmadı.   
 
2005-ci ilin noyabr ayında keçirilmiş parlament seçkilərindən sonra Azadlıq bloku Bakı 
şəhərində seçkilərin keçirilməsinə etiraz olaraq hökumət tərəfindən icazə verilmiş dörd 
yürüş keçirdi.  2005-ci ilin noyabr ayında təhlükəsizlik qüvvələri Azadlıq blokunun icazə 
verilmiş yürüşünü zorakılıqla dağıtdı. Bunun səbəbi müxalifət liderlərindən birinin 
seçkinin nəticələrinə etiraz etmək məqsədilə iştirakçılara “oturaq” aksiya keçirməklə 
bağlı müraciət etməsi olmuşdur.  Polis dəstələri 7,000 nəfərlik müxalifət tərəfdarına 
hücum edərək onları dəyənəklərlə döydülər.  Bu zaman digər təhlükəsizlik qüvvələri 
müxalifət rəhbərlərinin dayandıqları platformanı dağıtdılar. Müxalifət liderlərindən 
ikisinə zərbələr endirildi və polislər üçüncü müxalifət rəhbərini yaxalamağa çalışarkən 
ciddi şəkildə döydülər. Polis işçiləri iştirakçıları meydandan uzaqlaşdırmaq məqsədilə 
dəyənəklərdən və su şırnaqlarından istifadə etdilər.  Müxalifət rəsmiləri daha sonra bəyan 
etdilər ki, 90 nəfər ciddi şəkildə yaralanmış, 4 nəfər ağır vəziyyətdə şəhər təcili tibbi 
yardım məntəqələrinə aparılmış və digər 67 nəfər isə kiçik zədələr almışlar.  İştirakçıların 
dinc şəkildə davranmalarına baxmayaraq, hökumət yürüş zamanı 57 müxalifət tərəfdarını 
“xuliqanlıq” və “ictimai asayişi pozduqlarına” görə həbs etmişdir.  Həbsdən bir neçə saat 
sonra məhkəmələr 27 müxalifət tərəfdarı barəsində 10-15 sutka müddətinə azadlıqdan 
məhrumolma hökmü çıxarmışlar.  Yerdə qalan 30 nəfər isə inzibati cəza və ya 
cərimələrlə buraxılmışlar.  Heç bir polis işçisi gücdən hədsiz istifadəyə görə 
cəzalandırılmamışdı. 
 
Təşkilatlanma azadlığı 
 
Qanunda təşkilatlanma azadlığı nəzərdə tutulsa da,  hökumət praktikada bu hüququ 
məhdudlaşdırmaqda davam edir.  Bir sıra maddələr hökumətin siyasi partiyaların, dini 
qrupların, ticarət müəssisələrinin və QHT-lərin fəaliyyətini nizamlamasına imkan verir.  
Buraya bütün təşkilatların ya Ədliyyə Nazirliyi, ya da Dini Qurumlarla İş üzrə Dövlət 
Komitəsi (DQİDK) tərəfindən qeydiyyatdan keçmələri tələbi də daxildir.  Hökumətdən 
qeydiyyat sənədlərini təhvil aldıqdan sonra 30 gün müddətində iş görməyi tələb edən 
qanun 2005-ci ildə tətbiq olunsa da, qeyri-müəyyən, yorucu və qeyri-şəffaf qeydiyyat 
prosedurları uzunmüddətli yubanmalarla nəticələnir. Bu təxirəsalınma halları da 
vətəndaşların assosiasiya hüququnu mühüm dərəcədə məhdudlaşdırır.   

Hökumət əsası 2003-cü ildə qoyulmuş, bütün mövcud QHT-lərin Ədliyyə Nazirliyi 
tərəfindən yenidən qeydiyyatdan keçməsi ilə bağlı tələbdən istifadə edərək, əvvəllər 
qeydiyyatdan keçmiş bir sıra qrupların qeydiyyatını gecikdirmiş, yaxud da bu dəfə ondan 
imtina etmişdir.  Imtina səbəbi kimi çox vaxt ərizəçilərin lazımi prosedurlara riayət edə 
bilməmələri göstərilmişdir.  İl ərzində Nazirlik 548 QHT-ni qeydiyyatdan keçirmiş və bu 
il onların sayının 2005-ci illə müqayisədə daha çox olması barədə açıqlama vermişdir.  
Bununla belə, Nazirlik il ərzində QHT-lərin qəbul olunmuş ümumi ərizə sayı və ya 
imtina olunmuş QHT ərizələrinin sayı barəsində məlumat verməmişdir.  
 
2005-ci ilin may ayında ATƏT QHT-lərin qeydiyyatı ilə bağlı hesabat dərc edərək 
problemləri müəyyənləşdirmiş və tövsiyələr vermişdir. Nəticələrdə qeyd olunur ki, 
hökumət çatışmazlıqları aşkar etmək məqsədilə həddən artıq çox vaxt sərf etməklə QHT-
lərin qeydiyyatı məsələsindən prosedur qaydada yayınmışdır. Hesabatda deyilir ki, 
Nazirlik QHT-lərin qeydiyyat sənədlərini nəzərdən keçirərkən bu işə lazım olandan 
hədsiz dərəcədə çox vaxt sərf etmişdir.  Hesabatda, həmçinin, qeyd olunur ki, hakimiyyət 
orqanlarının sənədlərdə aşkar etdikləri qüsurların bir çoxu doğru olsa da, onların 
əksəriyyətini qeydiyyat prosesində düzəltmək mümkündür və nəticə etibarı ilə imtina 
üçün əsas olmamalıdır.   
 
c. Dini Etiqad Azadlığı  
 
Konstitusiya və qanunlarda dini etiqad azadlığı nəzərdə tutulur, bununla belə, praktikada 
bir sıra sui-istifadə və məhdudiyyət halları olmuşdur. Qanunda hökumətin hansısa şəxsin 
və ya qrupun dini fəaliyyətinə müdaxiləsi xüsusi olaraq qadağan olunsa da, bir sıra 
istisnalar da mövcuddur.  Bu istisnalara dini qrupun fəaliyyətinin “ictimai asayış və 
stabilliyə təhlükə törətməsi” halları da daxildir. Yanvar ayında hökumət dini qrupların 
siyasi fəaliyyətini məhdudlaşdırmaq məqsədilə qanuna düzəlişlər etməklə bağlı niyyətini 
açıqladı. Lakin ilin sonuna kimi parlament düzəlişlə bağlı qanun layihəsini müzakirə 
etməmişdi.   
 
Cəmiyyətdə dini qruplar arasında mövcud olan ümumilikdə dostyana münasibətlər dini 
azadlığa öz töhfəsini verir.  Əksər dini qruplar hökumətin müdaxiləsi ilə üzləşməyiblər.   
 
Bir sıra hüquqi sənədlər hökumətə dini qrupların fəaliyyətini tənzimləmək səlahiyyəti 
verir.  Bunlara dini təşkilatların, o cümlədən müxtəlif məzhəblərə etiqad edən ayrı-ayrı 
icmaların da hökumət tərəfindən qeydiyyata alınması da daxildir (2.b. bölməsinə bax).  
Müsəlman dini qrupları Qafqaz Müsəlmanları İdarəsindən (QMİ) icazə məktubu 
almalıdırlar ki, daha sonra Dini Qurumlarla İş üzrə Dövlət Komitəsi (DQİDK) tərəfindən 
qeydiyyatdan keçə bilsinlər. Komitə və onun sədri qeydiyyat məsələlərində, dini 
ədəbiyyatın nəşrində, ölkəyə gətirilməsinə və yayımına nəzarət etməkdə və qanunu pozan 
dini qrupların fəaliyyətini dayandırmaqda böyük səlahiyyətə malikdir.   
 
Qeydiyyatdan keçmiş müsəlman təşkilatları Sovet dövründən qalma qurum olan QMİ-nin 
tabeliyindədir. QMİ məscidlərin axundlarını təyin edir, vaxtaşırı moizələrə nəzarət edir 
və illik həcc səfərlərini təşkil edir.  DQİDK bəzən QMİ - nin  işlərinə müdaxilə edərək, 
axundların təyin olunması və şəhadətnamələrin verilməsində, habelə ölkədəki məscidlərə 

daxili maliyyə nəzarəti məsələləri ilə bağlı təsiri bölüşdürməyə cəhd göstərmişdir. Ən azı, 
bir görkəmli müsəlman dini rəhbəri həm QMİ, həm də DQİDK tərəfindən ona göstərilən 
təsir ilə bağlı etirazını bildirmişdir.   
 
DQİDK bir sıra protestant xristian qruplarının, o cümlədən iki baptist kilsəsinin 
qeydiyyatını təxirə salmağı, yaxud bundan imtina etməyi sürdürmüşdür.  Baptistlərin beş 
əsas kilsəsindən üçü yenidən müvəffəqiyyətlə qeydiyyatdan keçə bilmişlər.  Bununla 
belə, il ərzində dini təşkilatların verdikləri məlumatlara əsasən, qeydiyyat prosesi 
yaxşılaşıb və DQİDK ona edilən müraciətlərə daha effektiv yanaşmağa meyl göstərir.  
İlin sonunda DQİDK əvvəllər qeydiyyatdan keçmiş dini icmaların ümumi sayının dörddə 
üçündən çoxunu qeydiyyatdan keçirmişdi.  DQİDK-nin hesablamalarına görə, ölkədə 
1,300 dini qrup fəaliyyət göstərir.  Baxmayaraq ki, onların çoxu qeydiyyat, yaxud da 
yenidən qeydiyyat üçün müraciət etməyiblər.  Bir sıra qrupların verdikləri məlumatlara 
görə, DQİDK-nin işçiləri qeydiyyat prosesi zamanı təşkilatlarının daxili işlərinə müdaxilə 
etməyə çalışmışlar.   
 
Qeydiyyatdan keçməmiş dini qruplar fəaliyyət göstərməyə davam etsələr də, Yeddinci 
Gün Adventistləri, Yehova Şahidləri və Baptistlər kimi bəzi qruplar rəsmilərin onları 
narahat etmələri, o cümlədən dini xidmətlərinin dayandırılması və polis tərəfindən 
qorxudulma, cərimələr, nadir hallarda isə ibadət edən şəxslərin polis tərəfindən 
döyülməsi barədə məlumat veriblər. Məsələn, aprel ayının 16-da Bakı polisi 
protestantların Böyük Qrasiya İcmasının pasxa ibadətinə müdaxilə etmiş və buna səbəb 
kimi qrupun dini fəaliyyətinin qanuniliyini aydınlaşdırmaq göstərilmişdir.  Bununla belə, 
qrup hökumətə bu barədə şikayətlə müraciət etdikdə, yerli rəsmilər insidentlə bağlı 
üzrxahlıq etmişlər.   
 
Yerli hüquq-mühafizə orqanları bəzən dini ibadətlərin monitorinqini keçirmiş, bəzi ibadət 
edən xristianlar və müsəlmanlar dini mənsubiyyətlərinə görə cəzalandırılmışlar.  
Xristianlardan siyasi fəaliyyətlərinə görə deyil, daha çox qeyri-qanuni yollarla başqa dini 
qəbul etdiklərinə görə şübhələniblər. Hökumət orqanları mütəşəkkil müsəlman 
icmasından müstəqil şəkildə fəaliyyət göstərən iranlı və digər axundların siyasi və terror 
fəaliyyəti kimi iddia olunan işlərə məhdudiyyətlər qoymaq üçün müxtəlif tədbirlərə əl 
atmışlar. Məsələn, 2005-ci ildə hökumət mütəşəkkil müsəlman icmasından müstəqil 
şəkildə fəaliyyət göstərən bir sıra iranlı və digər əcnəbi axundları iddia olunan qanun 
pozuntularına görə ölkədən deportasiya etmişdir.  Hökumət bir neçə İslam humanitar 
təşkilatının fəaliyyətini qanundan kənar elan etmişdir, çünki onların terror aktları ilə 
əlaqəsi ilə bağlı etibarlı mənbələrdən məlumatlar daxil olmuşdur.   
 
Yehova Şahidləri icmasının verdiyi məlumata görə, hakimiyyət orqanları onların ictimai 
zalları icarəyə götürmək işlərinə mütəmadi qaydada müdaxilə ediblər və bəzən isə şəxsi 
evlərdə görüşərkən ayrı-ayrı şəxsləri cərimələyib, saxlayıb və döyüblər.  Yerli televiziya 
kanalları da dini qrupların “ifşa olunması” üçün təşkil olunan “reydləri” yayımlayıblar.   
 
Dekabr ayının 24-də televiziya kanallarının müşayiəti ilə polislər Bakı şəhərində Yehova 
Şahidləri icmasının keçirdiyi toplantıya reyd etmişlər.  Onlar əksər iştirakçıları saxlamış, 
daha sonra isə buraxmışlar, lakin altı əcnəbi vətəndaşın deportasiya işlərini görərkən 

onları immiqrasiya təcridxanasında saxlamışlar. Bu şəxslər ilin sonuna kimi hələ də 
immiqrasiya təcridxanasında saxlanılırdılar.   
 
Qanunda xaricilərin başqa dinə keçməklə bağlı təbliğat işləri aparmaları açıq şəkildə 
qadağan olunur və rəsmilər bunu ciddi surətdə həyata keçirirlər.  
 
Cümə Məscidi ilin sonunda hələ də bağlı idi.   
 
2004-cü ildə Ədliyyə Nazirliyinin rəsmiləri və polislər zorakılıqla Cümə Məscidinin 
icmasını uzunsürən məhkəmə çəkişmələrinin ardından yerləşdikləri yerdən köçürmüşdür.   
 
2003-cü ildə seçkidən sonrakı nümayişlərdə iştirakına görə 2004-cü ildə məhkum 
olunmuş Cümə Məscidinin imamı İlqar İbrahimoğluna ölkədən kənara çıxmağa icazə 
verilməmişdir. Bura onun rəsmi QHT nümayəndəsi kimi qatılacağı BMT-nin və ATƏT-
in bir sıra görüşləri də daxildir.   
 
2005-ci ilin iyun ayında Sumqayıt Şəhər Məhkəməsi qərara aldı ki, müəllimələrə sinifdə 
başını örtməyə icazə verilsin.  İl ərzində rəsmilər, ümumilikdə, məktəbdə başörtüyünə 
icazə veriblər.  Noyabr ayında QHT-lərdən biri məhkəməyə müraciət etdikdən sonra 
Sumqayıt Universitetinin rəsmiləri tələbələrin əvvəllər başlarını örtmələrinə qadağa 
qoyan qaydanı dəyişdiriblər. Dini Təriqətlər və Vicdan Azadlığı Mərkəzinin hesabatında 
deyilir ki, hakimiyyət nümayəndələri müsəlman qadınlarına pasport üçün çəkilmiş 
şəkillərdə baş örtüyü taxmaqla bağlı qadağanı aradan qaldırmayıblar.    
 
Qanunda DQİDK-nin icazəsi olduqda dini ədəbiyyatın nəşrinə və yayılmasına icazə 
verilir. Hakimiyyət nümayəndələri, həmçinin, ayrı-ayrı şəxslərin dini materialları ölkəyə 
gətirmələrinə və yaymalarına selektiv üsulla məhdudiyyətlər qoyur.  Ölkəyə dini 
ədəbiyyat gətirmək üçün icazə almaq proseduru çox ağır olsa da, dini təşkilatlar 
bildirirlər ki, DQİDK ona olan müraciətlərə daha effektiv yanaşmağa meyl göstərir.   
 
Bəzi dini qrupların açıqlamalarında yenə qeyd olunur ki, hökumətin nazirlikləri dini 
ədəbiyyatın ölkəyə gətirilməsini məhdudlaşdırır və bu işi yubandırır. Lakin bəzi hallarda 
DQİDK belə ədəbiyyatın idxalına öz köməyini göstərmişdir. Baptistlər Birliyi 
məlumatında bildirir ki, DQİDK idxal edilməsi üçün icazə verdiyi dini kitabların sayına 
sonradan məhdudiyyətlər qoymuşdur.   
 
2005-ci ilin fevral ayında Ali Məhkəmənin verdiyi qərara əsasən, ölkə Ermənistanla 
müharibə vəziyyətində olduğu müddət ərzində hərbi xidmətə çağırış fərdin, dini etiqadına 
görə, alternativ xidmətdən yararlanmaq kimi konstitusion hüququnu əvəz edir.  Qərarda, 
həmçinin, qeyd olunur ki, icra qaydaları olmadığına görə, hərbi qurumlara alternativ 
xidməti təmin etmək vəzifəsi tapşırıla bilməz.   
 
Aprel ayının 28-də polislər Yehova Şahidləri icmasının üzvü Müşfiq Məmmədovu dini 
inanclarına görə məcburi hərbi xidmət tələbini yerinə yetirməkdən imtina etdiyinə görə 
həbs etmişlər. DQİDK-nin məlumatına əsasən, yerli məhkəmə orqanı Məmmədova altı ay 
müddətinə şərti cəza kəsmişdir.   

Cəmiyyətdə Sui-İstifadə və Ayrı-seçkilik  
 
Əksəriyyəti Bakı şəhərində yaşamaqla ölkədə təxminən 15,000-ə yaxın yahudi 
məskunlaşıb.  Yahudilərə qarşı qərəzli münasibət və ayrı-seçkilik halları nadir hallarda 
baş verib.  Anti-semit xarakterli bir neçə hala isə hökumət dərhal reaksiya verib.  Qeyri 
dinləri qəbul etmiş müsəlmanlara qarşı geniş yayılmış qərəzli, mənfi rəy mövcuddur.  
Bundan əlavə, xüsusilə Yevangelist xristian təriqətinə məxsus şəxslər və missioner 
qrupları başda olmaqla, insanları başqa dinlərə təşviq edən qruplara qarşı düşmənçilik 
hiss olunur.  Hökumət qeyri-ənənəvi qruplara qarşı planlaşdırılmış ifşaetmə və reydlər 
vasitəsilə bu cür sosial damğalama prosesini müdafiə etmişdir.   
 
Hökumət dini dözümlülüyü dəstəkləmək məqsədi ilə bir sıra proqramları fəal surətdə 
həyata keçirmişdir.  Məsələn, noyabr ayının 15-də DQİDK, Xarici İşlər Nazirliyi və 
Qafqaz Müsəlmanları İdarəsi dinlərarası dözümlülük mövzusunda konfrans təşkil 
etmişlər.   
 
Daha ətraflı müzakirə ilə bağlı 2006-cı il üzrə Beynəlxalq Dini Azadlıq Hesabatı ilə tanış 
olun: http://www.state.gov/g/drl/rls//irf/2006/  
 
Ölkə Daxilində Hərəkət Azadlığı, Xaricə Səyahət, Mühacirət və Repatriasiya  
 
Qanunda bu hüquqlar təmin olunur, ancaq bəzən hökumət xüsusilə məcburi köçkünlərlə 
bağlı hərəkət azadlığını məhdudlaşdırmışdır. Qanunda hərbi xidmət yaşına çatan 
oğlanlardan tələb olunur ki, ölkəni tərk etməmişdən əvvəl hərbi komissarlıqda  
qeydiyyatdan keçsinlər.  Milli təhlükəsizliklə bağlı məlumata malik olan hərbiçilərə  bir 
sıra səyahətetmə məhdudiyyətləri qoyulmuşdur.  Cinayətdə ittiham olunan və ya təqsirli 
bilinən, barəsində şərti cəza kəsilmiş vətəndaşların ölkədən kənara səyahət etmələrinə  
icazə verilmir. Hökumət 2004-cü ildə barəsində şərti hökm çıxarılmış imamın xaricə 
səfərinin qarşısını almaq üçün (2.c. bölməsinə bax) bu maddəni tətbiq edib.  Hökumət 
müxalifətyönümlü partiyalardan birinin rəhbərinə yeni xarici pasport verməkdən imtina 
edib və səbəb olaraq onu göstərib ki, bu şəxs barəsində on il bundan əvvəl qaldırılmış və 
həll olunmamış şikayət var.   
 
Qanunda məcburi sürgünetmə qadağan olunur və hökumət bunu tətbiq etməyib.   
 
Məcburi Köçkünlər  
 
Məcburi köçkünlərdən yaşadıqları yeri hakimiyyət orqanlarında qeydiyyatdan keçirmək 
tələb olunur və onlar yalnız icazə verilmiş yerlərdə yaşaya bilərlər.  Sovet dövrünün 
qalıqlarından olan sözdə “pripiska” sistemi, əsasən, Ermənistanın ölkənin qərb hissəsini 
işğalından sonra evlərini tərk etməyə məcbur olunmuş insanlara şamil olunur.  Hökumət 
bildirir ki, məcburi köçkünlərə yardım edə bilmək məqsədilə onların yerlərini bilmək 
üçün qeydiyyat zəruridir.   

Rəsmi dövlət siyasətinə uyğun olaraq, etnik ermənilərə səyahət etmək üçün icazə verilsə 
də, aşağı rütbəli məmurlar bu məqsədlə pasport almaq üçün müraciət edənlərdən  ya 
rüşvət istəyir, ya da onları narahat edirlər. Beynəlxalq Miqrasiya Təşkilatının (BMT) 
məlumatına əsasən, qarışıq mənşəli bəzi ermənilər yerli QHT-yə bildiriblər ki, onlar 
şəxsiyyət vəsiqələrini almaq üçün müraciət edərkən, pasport və qeydiyyat şöbəsində 
çalışan məmurlarla problemləri yaranıb. Azərbaycanlı familiyası olan şəxslər isə rüşvət 
verməkdən başqa heç bir problemlə üzləşmədiklərini qeyd ediblər.  Ölkədə təxminən 
675,000 məcburi köçkün yaşayır.  Bu insanların böyük əksəriyyəti Dağlıq Qarabağ 
münaqişəsi nəticəsində 1988-1993-cü illər arasında yurd-yuvalarından didərgin düşüblər.   
 
İl ərzində hökumət qaçqın və məcburi köçkünlər üçün beynəlxalq və yerli humanitar 
təşkilatlardan 30 milyon dollar məbləğində yardım almışdır.  Hökumətin verdiyi 
məlumata əsasən, o, ölkənin Neft Fondunun büdcəsindən əlavə 110 milyon dollar və 
dövlət xəzinəsindən 100 milyon dollar vəsait ayırmışdır ki, qaçqın və məcburi 
köçkünlərin həyat şəraitini yaxşılaşdırsın. İl ərzində hökumət Prezidentin qaçqın və 
məcburi köçkünlərin həyat şəraitinin yaxşılaşdırılması ilə bağlı fərmanına müvafiq yeni 
qəsəbələr inşa etmişdir (2004-cü il).   
 
Qaçqın və Məcburi Köçkünlərin İşi üzrə Dövlət Komitəsinin təximini xərcləri 87 milyon 
dollar təşkil etmişdir.  Məcburi köçkünlər hökumətdən ayda təxminən 7 dollar (6 manat) 
məbləğində ərzaq yardımı alırlar.   
 
BMT-nin məlumatına əsasən,2005-ci ildə təxminən 21,000 məcburi köçkün Sabirabad, 
Saatlı, Ağcabədi və Bərdə rayonunun düşərgələrində məskunlaşmışlar. Məcburi 
köçkünlərin əksəriyyəti ərzaq, daldalanacaq yer, təhsil, sanitariya və tibbi yardım 
baxımından yaşayış səviyyəsindən aşağı vəziyyətdə yaşayırlar. Məcburi köçkünlərin 
təxminən 28,000-i Avropa Birliyi tərəfindən təmin olunan qəsəbələrdə, 12,000 nəfəri isə 
BMT-nin Qaçqınlar üzrə Ali Komissarlığı (BMTQAK) tərəfindən təchiz edilən 
mənzillərdə yaşayırlar.  Digər məcburi köçkünlər isə tikintisi tamamlanmamış binalarda 
(bəzi hallarda palçıqlı evlərdə), yataqxanalarda, səhiyyə obyektlərində, dostlarının və ya 
qohumlarının evlərində məskunlaşıblar.   
 
Qaçqınların Müdafiəsi  
 
Qanunda BMT-nin 1951-ci ildə qəbul etdiyi Qaçqınların Vəziyyəti ilə bağlı Konvensiya 
və 1967-ci ildə qəbul etdiyi Protokola müvafiq olaraq, qaçqınlara sığınacaq və qaçqın 
statusunun verilməsi nəzərdə tutulur. Hökumət qaçqınların vəziyyətinin 
müəyyənləşdirilməsi üzrə şöbə və bu şöbə vasitəsilə bəzi qaçqınların müdafiəsini təmin 
etmək məqsədilə sistem yaratmışdır.  Şöbə müxtəlif formalarda irəliləyişə nail olsa da, 
qaçqınların statusu ilə bağlı məhkəmələrin verdiyi silsilə qərarlar məyusluq doğurmuş və  
bu irəliləyişi ört-basdır etmişdir.  Məhkəmələr sığınacaq iddiaları ilə bağlı verilmiş mənfi 
qərarlarla əlaqədar müraciətləri rədd etmişlər.  Praktikada hökumət il ərzində insanların 
təqibolunma ilə üzləşdikləri ölkəyə qayıdışı ilə bağlı müəyyən müdafiə işləri görmüş və 
qaçqın statusu və ya sığınacaq vermişdir.  Əvvəlki ildə olduğu kimi, rəsmi qaydada qəbul 
edilmiş əhali arasında ən çox müraciət edənlər Əfqanıstandan olmuşlar.  Bununla belə, 
hökumət bu şəxslərin heç birini qaçqın kimi qəbul etməmişdir.   

Hökumət qaçqınlara və sığınacaq axtaran şəxslərə yardımçı olmaqda BMTQAK və digər 
humanitar təşkilatlarla sıx əməkdaşlıq etmişdir.  Bununla belə, BMTQAK hökumətin 
oktyabr ayında Almaniyada qaçqın kimi tanınmış, kürd mənşəli Türkiyə vətəndaşının 
məcburi şəkildə bu ölkəyə qaytarılmasını Azərbaycanın qoşulduğu BMT-nin 1951-ci il 
Konvensiyasında nəzərdə tutulmuş öhdəliklərə zidd hesab edir və bunu yuxarıda qeyd 
olunan prinsipin pozulması kimi dəyərləndirir.   
 
BMTQAK tərəfindən ölkədə qaçqın və sığınacaq axtaran şəxs kimi qeydiyyatdan 
keçirilmiş 2,542 nəfərin 90 faizindən çoxu Rusiya Federasiyasından olan çeçenlərdir.  
Hökumət 1951-ci il Konvensiyasında müəyyənləşdirildiyi kimi, çeçenləri qaçqın hesab 
etmir və onlardan qaçqın statusunun müəyyənləşdirilməsi üçün heç bir ərizə qəbul 
etməyib.  Əvəzində, BMTQAK çeçenlərin ölkədə qalmaları üçün onlara tələb olunan hər 
cür yardımı və müdafiəni təmin etmək məqsədilə bütün vəzifələrini yerinə yetirməyi  
davam etdirib.   
 
Yalnız BMTQAK tərəfindən qeydiyyata alınmış çeçenlər öz vətənlərinə məcburi qaydada 
qaytarılmaqdan müdafiə olunurlar.  Yaşayış yeri, qeydiyyat, qaçqın və məcburi 
köçkünlərin statusu ilə bağlı qanunlar çeçenlərə şamil olunmur.  Çeçenlərdən polis 
tərəfindən qeydiyyata alınmaq tələb olunur və onlara yaşayış yeri ilə bağlı heç bir icazə 
verilmir.  2005-ci ilin martından etibarən Rusiya ilə yeni ikitərəfli xarici pasport 
sisteminin həyata keçirilməsindən sonra çeçenlərə icazə verilir ki, ölkəyə vizasız daxil 
olsunlar.   
 
Ancaq çeçenlərin əksəriyyətinin imkanları yoxdur ki, xarici pasport əldə etmək üçün 
lazım olan xərcləri ödəsinlər.  Sənədləri qaydasında olmayan çeçenlərin narahat edilməsi, 
saxlanılması və həbsi halları baş vermişdir.  
 
BMTQAK-ın məlumatına əsasən, il ərzində bir neçə yüz çeçen sığınacaq üçün müraciət 
etmişdir ki, bu da ötən illərlə müqayisədə nəzərə çarpacaq dərəcədə azdır. Çeçen 
uşaqlarına dövlət məktəblərinə getmək üçün icazə verilmişdir.  Ancaq çeçen qaçqınlara 
çox vaxt dövlətə məxsus tibb xidmətlərindən yararlanmağa icazə verilməmişdir.  
BMTQAK özü xarici donorların dəstəyi ilə onlara bu yardımı göstərmişdir.   
 
Hökumət 1951-ci il Konvensiyası və 1967-ci il Protokolu üzrə qaçqın hüququ ala biləcək 
şəxsləri müvəqqəti daldalanacaq ilə təmin etməmişdir.  Bununla belə, hökumət 
BMTQAK-ın çeçenlərə təqdim etdiyi şəxsiyyət vəsiqəsini qəbul etmişdir.   
 
3-cü bölmə.  Siyasi hüquqlara hörmət: Vətəndaşların Öz Hökumətlərini 
Dəyişdirmək Hüququ  
 
Qanunda vətəndaşların öz hökumətlərini dinc yolla dəyişdirmək hüququ təmin 
olunmuşdur, ancaq hökumət seçkilərə müdaxilə etməklə praktikada bu hüququ 
məhdudlaşdırmağa davam etmişdir.  Qanunda, habelə, müstəqil qanunverici orqan da 
nəzərdə tutulur.  Ancaq parlamentin müstəqilliyi minimal səviyyədə olmuşdur və o, 
müstəqil şəkildə, çox kiçik qanunverici təşəbbüsləri yerinə yetirmişdir.   

Seçkilər və Siyasətdə Təmsilolunma  
 
Hökumət 2005-ci ilin noyabr ayında parlament seçkiləri keçirmişdir.  ATƏT-in yekun 
hesabatında belə qənaətə gəlinib ki, seçkilər ölkənin ATƏT qarşısında götürdüyü bir sıra 
öhdəliklərə və Avropa Şurasının demokratik seçkilər üçün müəyyənləşdirdiyi standartlara 
cavab verməyib.  ATƏT belə nəticə çıxarıb ki, parlamentdə 125 yerdən 10-u üçün may 
ayının 13-də keçirilmiş təkrar seçkilərdə 2005-ci ilin noyabrında keçirilmiş ümumi 
seçkilərlə müqayisədə yaxşılığa doğru bir sıra addımlar atılmışdır.  Bura namizədlərin 
hərtərəfli qeydiyyatı, əhəmiyyətli dərəcədə maneəsiz kampaniya və yerli seçki 
müşahidəçiləri üçün artırılmış imkanlar daxildir.  Bununla belə, ATƏT seçki 
komissiyalarının tərkibi, yerli hakimiyyət nümayəndələrinin seçki prosesinə müdaxiləsi, 
səslərin verilməsi, sayılması və cədvəllərin tərtibi prosesi, habelə seçkisonrası şikayət 
prosesi sahələrində davam edən problemlərə istinad edərək, daha geniş seçki 
islahatlarının keçirilməsinə olan ehtiyacı vurğulayıb.  Çoxsaylı etibarlı hesabatlara 
əsasən, yerli rəsmilər 2005-ci ilin noyabr ayında keçirlmiş seçkilərdə və qismən də may 
ayında keçirilən təkrar seçkilərdə hökumətyönümlü namizədlərin xeyrinə kampaniya 
prosesinə müdaxilə etmişlər.   
 
Yerli səlahiyyətli orqanlar da müxalifət namizədlərinin toplaşmaq azadlığını 
məhdudlaşdırmışlar.  Polis yüruşləri dağıtmaq məqsədilə (2.b. bölməsinə bax) qeyri-
mütənasib gücdən istifadə etmişdir.   
 
2005-ci ilin noyabr ayında keçirilmiş parlament seçkiləri kampaniyasının son həftələrində 
500-dən çox namizəd öz namizədliyini geri götürmüşdür.  Bir çoxları bunu hökumətin 
təzyiqi ilə etdiklərini bildirmişlər.   
 
Hökumət ümumilikdə seçki məcəlləsindəki hüquqi maddələrə hörmətlə yanaşmışdır.  
Namizədlər seçiciləri ilə bələdiyyə binalarında çoxsaylı görüşlər keçirmişlər, ancaq polis 
bəzi yığıncaqları dağıtmışdır.  ATƏT-in məlumatına görə, 2005-ci ilin iyun ayında seçki 
məcəlləsinə edilmiş dəyişikliklər ümumilikdə seçkilərin strukturunu məhdud qaydada 
təkmilləşdirmişdir.  Baxmayaraq ki, tövsiyələrin əksəriyyəti ya yerinə yetirilməmiş, ya da 
onlara yalnız qismən riayət olunmuşdur.  Mərkəzi Seçki Komissiyası səslərin verilməsi, 
sayılması və cədvəllərin tərtibi prosesinin dürüstlüyünü artırmaq məqsədilə bir sıra 
qaydaları təsdiq etmişdir.  Mərkəzi Seçki Komissiyası seçicilərin maarifləndirilməsi üzrə  
 geniş, seçkiöncəsi kampaniya keçirmişdir.    
 
2005-ci ilin oktyabr ayında Prezident beynəlxalq mənbələrdən maliyyə yardımı alan 
QHT-lərin seçkini müşahidə etmələri ilə bağlı qadağanı ləğv etməklə bağlı fərman 
imzaladı.  2005-ci ildə keçirilmiş parlament seçkilərində bu dəyişikliyin heç bir təsiri 
olmadı, çünki müşahidəçilərdən əvvəlcədən qeydiyyatdan keçmək tələb olunurdu.  
Bununla belə, yerli seçki müşahidəçiləri ümumilikdə ayrı-ayrı fərdlər kimi qeydiyyatdan 
keçə bilmişdilər.  Parlament seçkiləri üçün QHT-ləri təmsil edən təxminən 3,000 nəfər 
müşahidəçi var idi.   

Bir sıra pozuntular baş versə də, ümumilikdə 2005-ci ilin noyabrında keçirilmiş seçkilər 
əvvəlki seçkilərlə müqayisədə daha yaxşı təşkil olunmuş və daha şəffaf keçirilmişdi. 
ATƏT-in rəhbərlik etdiyi müşahidə missiyası gün ərzində səsvermə prosesində baş 
çəkdiyi 2,500-dən çox səsvermə məntəqəsinin 87 faizini müsbət qiymətləndirmişdir.  
Bununla belə, bəzi hallarda beynəlxalq müşahidəçilər polislərin və digər səlahiyyətsiz  
şəxslərin səsvermə zamanı seçki məntəqələrində olmaları barəsində məlumat vermişlər.  
Müşahidəçilər, həmçinin, namizədlərin və ya namizədlərin nümayəndələrinin  seçicilərin 
seçiminə təsir göstərmək cəhdlərinin, müşahidə olunan səsvermə məntəqələrinin üçdə 
birində seçki qutularının saxta bülletenlərlə doldurulmasının və seçki məntəqələrinin 
beşdə birində ailə və ya qrup əvəzinə səsvermə hallarının şahidi olmuşlar.   
 
Səslərin sayılması və cədvəllərin tərtibi prosesi saxtakarlıq və əsas pozuntularla korlandı.  
Beynəlxalq müşahidəçilər müşahidə etdikləri səsvermə məntəqələrinin 43 faizində 
bülletenlərin sayılması prosesini pis, yaxud da çox pis kimi qiymətləndirmişlər.  Onlar 
məlumatlarında qeyd edirlər ki, seçki məntəqələrinin rəsmiləri bülletenləri onların 
yanında saymaqdan imtina ediblər və rəsmi cədvəlləri bağlı qapılar arxasında tərtib 
etməyə cəhd göstəriblər.  Seçki dairələrindən birində müşahidəçilər seçki komissiyası 
üzvlərinin səsvermə məntəqəsinin zirzəmisində naməlum şəxs tərəfindən təlimatlar 
almalarının şahidi olmuşlar.  Seçki məntəqələri səviyyəsində səsvermənin nəticələri 
müşahidə altında olan yerlərin 54 faizində elan olunmamışdır.   
 
2005-ci ilin noyabr ayında keçirilmiş seçkilərdən sonra hakimiyyət orqanları seçki 
saxtakarlığı ilə bağlı bir sıra hallara reaksiya verməyə başladılar.  Mərkəzi Seçki 
Komissiyası 5,100-dən artıq seçki məntəqəsindən 423-də nəticələri ləğv etdi.  Prezident 
Əliyev kampaniya və səsvermə prosesinə etdikləri müdaxilələrə görə üç yerli icra 
başçısını vəzifəsindən azad etdi.  Baş Prokuror səsvermə günündə seçki məcəlləsini 
pozduqlarına görə yerli hakimiyyət rəsmiləri, seçki komissiyasının üzvləri və 
müxalifətdən olan namizədlər barəsində 17 cinayət işi açdı ki, bunlardan 10-u hökmün 
çıxarılması ilə nəticələndi.  Prokuror, həmçinin, seçki saxtakarlığına görə dörd yerli seçki 
rəsmisinin həbsi barədə göstəriş də verdi. Onlar seçkidə özlərini bacarıqsız apardıqlarına 
görə ittiham edilərək, bir il müddətinə azadlıqdan məhrum olundular.  Mərkəzi Seçki 
Komissiyası dörd seçki dairəsi üzrə nəticələri ləğv etdi və təkrar seçkilərin may ayında 
keçirilməsi ilə bağlı qərar qəbul etdi.  Komissiya habelə digər iki seçki dairəsində seçki 
məntəqələrində baş verən ciddi pozuntularla əlaqədar olaraq nəticələri ləğv edərək 
müxalifət namizədlərinin lehinə qərar qəbul etdi.   Komissiya, həmçinin, dairələrdəki 
komissiya üzvlərinin saxtakarlıqda iştirakına, yaxud da seçki prosedurlarına riayət edə 
bilməmələrinə istinad edərək bu altı seçki dairəsinin üzvlərini işdən azad etdi.  Bundan 
əlavə, Mərkəzi Seçki Komissiyası saxtakarlıqla bağlı səbəblər üzündən 108 seçki 
məntəqəsi və 6 seçki dairəsi səviyyəsində komissiyaları azad etdi.    
 
2005-ci ilin dekabr ayında Konstitusiya Məhkəməsi seçki nəticələrinin təsdiqini müzakirə 
edərkən, əlavə olaraq, altı seçki dairəsinin də nəticələrini ləğv etdi.  Bununla da, 13 
mayda təkrar seçkilərin keçirildiyi seçki dairələrinin ümumi sayı 10-a yüksəldi.  Ancaq 
əlavə ləğv olunmuş altı yerə məhkəmənin MSK-nın əvvəlki qərarlarını ləqv etdiyi yerlər 
də daxil idi. Müxalifət tərəfdarları məhkəmənin qərarını tənqid etdilər, çünki bu qərar 

nəticəsində müxalifət yönümlü “Azadlıq” blokunun namizədinə verilmiş bir yer və 
blokun ədalətli yarışda qalib gəldiyini iddia etdiyi başqa bir yer ləğv olunmuşdu.   
 
Mərkəzi Seçki Komissiyasının və Konstitusiya Məhkəməsinin gördüyü tədbirlər 
saxtakarlıq və digər pozuntuların əks olunduğu hesabatlara tam cavab vermədi və  
nəticələrin xalqın iradəsini nə dərəcədə əks etdirməsi barədə beynəlxalq ictimaiyyətin 
narahatlığını da azaltmadı.  
 
Müxalifət nümayəndələrindən biri seçki saxtakarlığına etiraz əlaməti olaraq öz yerindən 
imtina etdi və hökumət il ərzində əlavə seçklər üçün vaxt təyin etmədi.   
 
Ən son prezident seçkisi 2003-cü ilin oktyabr ayında keçirilmişdir və İlham Əliyev,  
rəsmi olaraq hakimiyyətə gəlmişdir. Seçki zamanı bir sıra ciddi pozuntulara görə  
demokratik seçki üçün lazım olan beynəlxalq standartlara riayət olunmamışdır.   
 
Oktyabr ayının 6-da hakimiyyət orqanları ölkə üzrə bələdiyyə seçkilərini keçirdilər.  
AXCP, ADP və Azərbaycan Liberal Partiyasından təşkil olunmuş müxalifət yönümlü 
“Azadlıq” bloku bələdiyyə seçkilərini boykot etdi və buna səbəb kimi yerli seçki 
komissiyalarının tərkibinin ədalətli seçki üçün qənaətbəxş olmadığını göstərdi. Bu 
bələdiyyə seçkilərinin bəziləri 2004-cü ildə keçirilmiş bələdiyyə seçkilərinin təkrarı idi.  
O zaman bu seçkilər geniş yayılmış saxtakarlıq və pozuntular ucbatından seçki üzrə 
səlahiyyətli şəxslər tərəfindən ləğv olunmuşdu.   
 
Müxalifət yönümlü partiyalar siyasətdə fəal rol oynayırlar. Bununla belə, digər 
vətəndaşlarla müqayisədə, müxalifət üzvlərinin rəsmilər tərəfindən narahat edilmələri, 
səbəbsiz yerə həbs olunmaları və saxlanmaları ehtimalı daha yüksəkdir.  Noyabr ayının 
24-də Dövlət İqtisad Məhkəməsi müxalifət yönümlü AXCP-nin və bir sıra mətbuat 
orqanlarının Bakının mərkəzindəki ofislərindən çıxarılmaları barəsində qərar qəbul etdi.  
Hökumət partiya üçün şəhərin ətrafında acınacaqlı vəziyyətdə olan binanın ikinci 
mərtəbəsində yer verdi. Partiya bu yerdən imtina etdi və əvəzində ADP tərəfindən 
müvəqqəti təmin olunmuş məkanda işləməyə başladı.  Polis rəsmiləri ilin sonuna kimi  
AXCP-yə icazə verməmişdi ki, yeni ofisindən öz əmlak və əşyalarını geri götürsünlər 
(2.a. bölməsinə bax).   
 
Hökumət AXCP-nin Sədri Əli Kərimliyə yeni xarici pasport verməkdən imtina edib və 
buna səbəb olaraq onu göstərib ki, bu şəxs barəsində 1993-cü ildən bəri qaldırılmış və 
həll olunmamış şikayət var.  İnsan hüquqları müdafiəçiləri bu məsələni tənqid etmiş və 
bildirmişlər ki, hökumət heç bir etiraz etmədən, aradakı illər ərzində Kərimlinin xarici 
pasportunu bir neçə dəfə yenisi ilə əvəz etmişdir.   
 
Hökumətyönümlü xəbər agentlikləri 2005-ci ildə öz gündəlik xəbər buraxılışlarında 
Kərimova və onun partiyasına hücumlar etmiş, vətəndaşları AXCP-nin ofisinin yanında 
bir neçə dəfə təsirli etiraz aksiyalarına təhrik etmişdir.   
 
125 yerlik parlamentdə 14 qadın nümayəndə var.  Bir sıra qadınlar hökumətdə yüksək 
rütbəli vəzifələr, o cümlədən parlamentin vitse-spikeri və Mərkəzi Seçki Komissiyasının 

sədr müavini vəzifələrini tuturlar.  Qadınların siyasətdə iştirak etmələrinə heç bir hüquqi 
məhdudiyyət qoyulmayıb. Bununla belə, ənənəvi sosial normalar qadınların siyasi 
rollarını məhdudlaşdırmış və onlar seçki idarələrində az təmsil olunmuşlar.   
 
Ləzgilər, talışlar və avarlar kimi etnik azlıqlar parlament və hökumətdə təmsil olunmağa 
davam edirlər.   
 
Hökumətdə Korrupsiya və Şəffaflıq  
 
Qanunda korrupsiyaya görə cəza nəzərdə tutulur və rüşvət qanundan kənar hesab olunur.  
Ancaq cəmiyyətin bütün aspektlərində, o cümlədən dövlət qulluğu, hökumət 
nazirliklərində və hökumətin ən yüksək səviyyələrində korrupsiya anlayışı çox geniş 
yayılıb.  Beynəlxalq Şəffaflıq təşkilatının verdiyi məlumata əsasən, ölkə korrupsiya 
anlayışı indeksi üzrə 2.4 reytinqinə malik olmuşdur.  Bu da ondan xəbər verir ki, 
korrupsiya ciddi şəkildə baş verir.  Baş Prokurorluğun verdiyi məlumata görə, il ərzində 
korrupsiya ilə bağlı cinayət işləri açılmışdır, xüsusilə də rüşvət ittihamı ilə bağlı.  
Bununla belə, bu kimi işlər ölkədə rüşvətxorluğun və korrupsiyanın geniş vüsət alması 
üzərində ya çox az, ya da heç təsirə malik olmamışdır.   
 
2005-ci ilin yanvar ayında korrupsiyaya qarşı mübarizə üzrə yeni qanun qüvvəyə mindi.  
Qanunda dövlət rəsmilərindən illik gəlirlərini, gəlir mənbələrini, sahib olduqları əmlakı 
və maliyyə öhdəliklərini açıqlamaları tələb olunur.  Qanunda habelə qohumbazlıq 
qadağan olunur, dövlət rəsmilərinə və üçüncü tərəfə hədiyyələrin verilməsi, birbaşa, 
yaxud dolayı yolla maliyyə üstünlüklərinin tanınması məhdudlaşdırılır.  Hökumət 
rəsmiləri etiraf edirlər ki, bu qanunun həyata keçirilməsi yavaş gedir və hərəkət etmir.   
 
Qanunda ayrı-ayrı şəxslərin və təşkilatların hökumətin informasiyasına ictimai çıxışı 
təmin olunur. Ancaq hökumət çox vaxt çıxış imkanlarını təmin etməmişdir.  Nazirliklərin 
məlumat üçün müraciət etməklə bağlı müxtəlif prosedurları olsa da, onlar adi qaydada 
müraciətlərə mənfi cavab vermişlər.  Onların əsas iddiası bu olmuşdur ki, bu məlumata 
malik deyillər. İnsanlar məlumatdan imtina ilə bağlı məhkəməyə müraciət etmək 
hüququna malikdirlər, ancaq məhkəmələr, adətən, nazirliklərin verdikləri qərarları olduğu 
kimi saxlayırlar.   
 
4-cü bölmə.  İddia olunan İnsan Hüquqları Pozuntularının Beynəlxalq və QHT-lər 
Tərəfindən Keçirilən Araşdırmalarına Hökumətin Münasibəti  
 
Bir sıra yerli və beynəlxalq insan hüquqları qrupları ümumilikdə hökumətin müdaxiləsi 
olmadan fəaliyyət göstərmişdir.  Onlar insan hüquqları ilə bağlı işlər üzrə aşkar etdikləri 
məlumatları nəşr etmişdir. Hökumət insan hüquqları ilə məşğul olan bəzi QHT-lərlə 
əlaqələr saxlasa və onların sorğularına cavab versə də, bir sıra hallarda digər insan 
hüquqları QHT-lərini və onların fəallarını tənqid etmiş və qorxutmuşdur. Ədliyyə 
Nazirliyi adi qaydada bəzi insan hüquqları üzrə QHT-ləri qeydiyyatdan keçirməkdən  
imtina etmiş və ya keçirə bilməmişdir.   

İnsan hüquqları üzrə fəaliyyət göstərən əsas QHT-lər Qadın Hüquqlarının Müdafiəsi üzrə 
Assosiasiya, İnsan Hüquqları və Qanuna Hörmət Bürosu, Azərbaycanda Demokratiyanın 
İnkişafı və İnsan Hüquqlarının Müdafiəsi Fondu, Azərbaycanda İşgəncəyə Qarşı Komitə, 
Sülh və Demokratiya İnstitutu və Azərbaycan İnsan Hüquqları Mərkəzidir.  Qabaqcıl 
QHT-lərin əksəriyyəti aşağıdakı iki müstəqil çətir təşkilatdan biri ilə əməkdaşlıq etmişlər: 
İnsan Hüquqları Federasiyası və Helsinki Vətəndaş Assambleyası.   
 
Hökumət bir çox yerli QHT nümayəndələri ilə görüşmüşdür.  2005-ci ildə Ədliyyə 
Nazirliyi QHT icmasının bir neçə nümayəndəsi ilə birlikdə həbsxana monitorinqi üzrə 
birgə komissiya formalaşdırdı (1.c. bölməsinə bax).  Nazirlik 2005-ci ildə insan hüquqları 
icmasının bir neçə nümayəndəsi də daxil olmaqla, siyasi məhbusların işinə baxılması üzrə 
birgə komissiya yaratdı.  2005-ci ilin avqust ayında Daxili İşlər Nazirliyi ilk dəfə bir 
QHT-yə icazə verdi ki, polis və istintaq təcridxanalarına birbaşa daxil ola bilsin.  QHT bu 
hüquqdan heç bir maneəyə rast gəlmədən yararlandı.   
 
Bir sıra QHT-lər məlumat verirlər ki, hökumət və polis işçiləri bəzən onları təhrikçilərdən 
müdafiədən imtina etmişdir.  Bu araqarışdıranlar QHT fəallarını təhdid və narahat etmiş, 
onlara hücumlar etmiş və onların əmlaklarına vəhşicəsinə ziyan vurmuşlar. Helsinki 
Vətəndaş Assambleyasının direktoru Arzu Abdullayeva iyul ayında Dağlıq Qarabağa 
təşkil edilmiş faktaraşdırıcı səfərdə QHT-lərdən ibarət nümayəndə heyətinə rəhbərlik 
etdiyi üçün bir çox təhdidlərlə üzləşmişdir.   
 
QHT-lər üçün qeydiyyat prosesi çətin və ağır olaraq qaldı - bura xarici donor 
təşkilatlardan alınan qrantların qeydiyyatdan keçirilməsi də daxildir.  QHT-lər xarici 
donorlardan aldıqları qrantlardan işçilərinin əmək haqları üçün 22 faiz sosial müdafiə 
müavinəti ödəməlidirlər.  Ancaq hökumətlə ikitərəfli sazişi olan bir neçə ölkədən alınmış 
qrantlarda yalnız 2 faiz vergi tətbiq olunur.  QHT-lərin fəalları məlumat verirlər ki, bu 
maddələr onların təşkilatlarının fəaliyyətinə əngəl törətmişdir.   
 
Hökumət ümumilikdə BMT nümayəndələrinin və BQXK kimi beynəlxalq təşkilatların 
nümayəndələrinin səfərlərinə icazə vermişdir.  İnsan Hüquqlarına Nəzarət (Human Rights 
Watch) və Sərhədsiz Reportyorlar kimi beynəlxalq QHT-lər ümumilikdə hökumətin 
maneəsi olmadan fəaliyyət göstərmişlər.   
 
Vətəndaşlar dövlət və ya ayrı-ayrı şəxslər tərəfindən törədilmiş pozuntularla bağlı insan 
hüquqları üzrə ombudsmana müraciət edə bilərlər. İlin sonuna kimi ombudsman 
tərəfindən il ərzində qəbul olunmuş şikayətlərlə bağlı heç bir məlumat olmamışdır.  2005-
ci ildə onun rəhbərlik etdiyi quruma 6,200 şikayət ərizəsi daxil olmuşdur. Bunlardan 
3000 -i sırf insan hüquqları pozuntuları ilə bağlıdır.  Ombudsman bir ildən çox müddət 
ərzində baş vermiş pozuntuları, anonim şikayətləri, habelə məhkəmə orqanları tərəfindən 
baxılmaqda olan işləri nəzərdən keçirməkdən imtina edə bilər. Ombudsman insan 
hüquqları ilə bağlı şikayətləri dinləmək üçün ölkə ərazisində səfərlər etmiş, insan 
hüquqları ilə bağlı işlər üzrə fəaliyyət göstərən xarici diplomatlarla əməkdaşlıq etmiş və 
parlamentə illik hesabat təqdim etmişdir. Ötən illərlə müqayisədə, ombudsman 
hökumətin fəaliyyətini tənqid edərkən daha səmimi olmuşdur.  Məsələn, ombudsman 
MTRŞ-nin noyabr ayında ANS Televeziya və Radio şirkətinin yayımını dayandırması 

(2.a. bölməsinə bax) ilə bağlı verdiyi qərara qarşı birbaşa çıxış etmişdir.  Bununla belə, 
insan hüquqları ilə məşğul olan yerli QHT-lər və fəallar ombudsmanın işini səmərəsiz 
hesab etmiş və ümumilikdə onun hökumətdən ayrı - müstəqil fəaliyyət göstərə 
bilməməsini qeyd etmişlər.   
 
Parlament və Ədliyyə Nazirliyinin də şikayətlərə baxan, istintaq aparan və müvafiq 
hökumət orqanlarına tövsiyələr verən, insan hüquqları üzrə idarələri var.  Xarici İşlər 
Nazirliyinin insan hüquqları üzrə idarəsinin işçiləri narahatlıq doğuran məsələləri 
müzakirə etmək məqsədilə diplomatik ictimaiyyətlə müntəzəm olaraq görüşlər 
keçirmişlər.  Parlamentin insan hüquqları komissiyası hökumətin təsiri olmadan - 
müstəqil fəaliyyət göstərməmişdir.   
 
Dekabr ayının 28-də Prezident Əliyev Azərbaycanda insan hüquqlarının vəziyyətini 
yaxşılaşdırmaq məqsədilə İnsan Hüquqlarının Müdafiəsi üzrə yeni Fəaliyyət Planını 
təsdiq edən sərəncam imzaladı. Nazirlər Kabinetinə və Prezident Aparatına plana nəzarət 
etmək tapşırıldı.   
 
5-ci bölmə.  Ayrı-seçkilik, Cəmiyyətdə Sui-istifadə və İnsan Alveri 
 
Qanunda cins, irq, dil, əlillik və ya ictimai mövqeyindən asılı olmayaraq, hamıya bərabər 
hüquq nəzərdə tutulur, ancaq hökumət heç də həmişə bu maddələrə hörmətlə 
yanaşmayıb, yaxud onları təsirli şəkildə həyata keçirməyib.  Qadınlara qarşı zorakılıq və 
ayrı-seçkilik, insan alveri və etnik ermənilərə qarşı ayrı-seçkilik problem olaraq qalır.   
 
Qadınlar  
 
Qadınlara qarşı zorakılıq, o cümlədən ailədə zorakılıq problem olaraq qalmaqdadır.   
Kənd yerlərində qadınların həyat yoldaşları və ya digərləri tərəfindən edilmiş hücumlarla 
bağlı yardım üçün müraciət edəcəkləri effektiv vasitə yoxdur.  Həyat yoldaşı tərəfindən 
sui-istifadə və ya zorlama ilə bağlı konkret qanunlar mövcud deyil.  Zorlama qeyri-
qanuni hesab olunur və maksimum 15 il azadlıqdan məhrumetmə ilə cəzalandırılır.  
Hökumətin verdiyi məlumata əsasən, il ərzində 32 zorlama və zorlamaya cəhd halları baş 
vermişdir. Zorlamaya məruz qalmış zərərçəkənlər verdikləri məlumatda təcavüzkarları 
tanıdıqlarını bildirmişlər, lakin qorxduqlarına və utandıqlarına görə insidentlə bağlı 
şikayət etməmişlər.   
 
Ailədə zorakılıq və ya zorlamadan zərər çəkmiş şəxslər üçün hökumət tərəfindən həyata 
keçirilən heç bir proqram yoxdur. Bakıda Sülh və Demokratiya İnstitutu tərəfindən 
fəaliyyət göstərən Qadınların Böhran Mərkəzində qadınlar pulsuz tibbi, psixoloji və 
hüquqi yardımla təmin olunurlar.  İl ərzində mərkəzdə 4,734 qadına xidmət göstərilmiş 
və 1,850 qadın mərkəzin qaynar xəttinə zəng etmişdir.  İnstitut, həmçinin, regionlarda 
ictimaiyyətin maarifləndirilməsi ilə bağlı üç elan və qısa film yayımlamış, qadınların 
qanuni hüquqları və məhkəmə prosedurları barəsində mövzulara toxunmuşdur.   
 
Fahişəlik cinayət deyil, inzibati pozuntu hesab olunur və 100 dollara (88 manat) qədər 
cərimə ilə cəzalandırıla bilər. Aradüzəldənlər və fahişəxanaların sahibləri altı il 

müddətinə qədər həbslə cəzalandırıla bilərlər. Fahişəlik, xüsusilə Bakı şəhərində olmaqla, 
ciddi problem sayılır.   
 
Cinsi istismar məqsədilə qadın alveri də problem olmuşdur (5-ci bölmə. İnsan alverinə 
bax).   
 
Qanunda cinsi narahatetmə qadağan olunur və hökumətin verdiyi məlumata görə, il 
ərzində cinsi narahatetmə ilə bağlı işlər araşdırılmışdır.  İlin sonunda il ərzində 
araşdırılmış bu işlərin ümumi sayı barədə heç bir məlumat verilməmişdir.   
 
Qadınlar, nominal olaraq, kişilərlə eyni hüquqlara malikdir, ancaq cəmiyyətdə olan ayrı-
seçkilik problem olaraq qalır.  Ənənəvi sosial normalar və iqtisadi durumun zəif olması 
qadınların iqtisadiyyatdakı rolunu məhdudlaşdırmaqda davam edir. Bundan əlavə, verilən 
məlumatlara görə qadınlar gender ayrı-seçkiliyi ilə üzləşdiklərindən, öz qanuni 
hüquqlarını həyata keçirməkdə çətinlik çəkirlər.  Qadınlar yüksək səviyyəli işlərdə, o 
cümlədən yüksək biznes vəzifələrində az təmsil olunurlar.   
 
Uşaqlar  
 
Qanunda hökumətdən uşaqların təhsil və tibbi xidmətlə bağlı hüquqlarını qorumaq tələb 
olunur.  Təcrübə isə onu göstərir ki, hökumət proqramlarında uşaqlar üçün aşağı 
səviyyədə təhsil və səhiyyə xidmətləri təmin olunur.   
 
Ümumi təhsil icbari xarakter daşıyır, pulsuzdur və 17 yaşına kimi hamı üçün nəzərdə 
tutulub.  Təhsil Nazirliyinin verdiyi məlumata görə, orta hesabla il ərzində ibtidai təhsil 
alan şagirdlər 100 faiz, orta məktəbdə oxuyan şagirdlər 97 faiz və yuxarı siniflərdə təhsil 
alan şagirdlər isə 88 faiz davamiyyətlə dərslərə gedirlər.  BMT-nin Uşaq Fondunun 
məlumatında qeyd olunur ki, ibtidai təhsil üzrə bu göstərici 88 faizdir. Uşaqların 
əksəriyyətinin bitirdiyi ən yüksək təhsil səviyyəsi ümumi orta təhsildir. Yoxsul kənd 
yerlərində böyük ailələr bəzən oğlan uşaqlarının təhsilinə daha çox önəm verərək, qızları 
işlətmək üçün evdə saxlayırlar.  Bəzi yoxsul ailələr öz uşaqlarını məktəbə göndərmək 
əvəzinə dilənçiliyə vadar ediblər (6.d. bölməsinə bax).   
 
Hökumət uşaqlar üçün minimum standartlara cavab verən tibb xidmətini təmin etmişdir, 
lakin ümumilikdə səhiyyə xidmətinin səviyyəsi çox aşağı olmuşdur.  İl ərzində hökumət 
tibbi xidmətinin səviyyəsini yaxşılaşdırmaq məqsədilə səhiyyə sektorunda islahatlar 
həyata keçirməyə başlamışdır.   
 
Uşaqlardan sui-istifadə və uşaq alveri ilə bağlı ayrı-ayrı hesabatlar olmuşdur (5-ci bölmə. 
İnsan Alverinə bax). Hökumət məlumatında bildirmişdir ki, il ərzində uşaq alveri ilə bağlı 
11 iş üzrə istintaq aparılmışdır.    
 
Uşaqların nikahı mühüm problem hesab olunmur, baxmayaraq ki, bu sahədə artışla  bağlı 
dəlillər mövcuddur.  Bu cür hallara daha çox mərkəzi və cənub regionlarının kənd 
yerlərində - yoxsul ailələrdə rast gəlmək mümkündür.   

Qaçqın və məcburi köçkünlərin böyük əksəriyyəti həyat standartlarının aşağı səviyyədə 
olduğu düşərgələrdə və ictimai binalarda məskunlaşıblar. Onların uşaqları bəzi hallarda 
məktəbə gedə bilmirlər.   
 
İnsan Alveri  
 
2005-ci ildə hökumət həm yeni qanunlar qəbul etdi, həm də cinayət məcəlləsində 
düzəlişlər apardı, bununla insan alverinin cinayət kimi nəzərdə tutulmasını təmin etdi.  İl 
ərzində yeni qanuna müvafiq olaraq insan alveri ilə məşğul olan 190 şəxs məhkəməyə 
cəlb olundu.  Bundan əlavə, hökumət insan alveri ilə məşğul olan şəxsləri digər qanunlar, 
o cümlədən zorlamanı, məcburi fahişəliyi və əməyi qadağan edən, habelə səyahət etmək 
üçün sənədlərin saxtalaşdırılmasının qarşısını alan qanunlar vasitəsilə  məhkəməyə cəlb 
etdi.  İl ərzində məhkəməyə təqdim olunmuş insan alveri ilə bağlı işlərin əksəriyyəti beş - 
on iki il arası azadlıqdan məhrumolunma kimi maksimum cəzalarla yekunlaşmışdır.  
Zorlama və cinsi zorakılıq halları istisna təşkil etmişdir,  bunlara görə maksimum 15 il 
müddətinə həbs cəzası verilmişdir.  Bunlardan əlavə, kölə etmək, zorlamaq və uşaqları 
fahişəliyə vadar etmək maddələri üzrə konkret cinayət cəzaları mövcuddur.  Hökumət il 
ərzində insan alveri ilə əlaqədar cinayətlər üzrə 186 iş  qaldırmış və bu, 190 nəfər şəxsin 
məhkum olunması ilə nəticələnmişdir.   
 
Daxili İşlər Nazirinin müavini hökumətin insan alverinə qarşı tədbirlər üzrə milli 
koordinatorudur.  O, müvafiq hökumət orqanlarının səylərinə nəzarət edir və QHT-lərin 
icması ilə məşğul olur. İnsan alverinə qarşı mübarizə ilə məşğul olan hökumət qurumları 
aşağıdakılardır: Daxili İşlər, Xarici İşlər, Ədliyyə, Milli Təhlükəsizlik və Səhiyyə 
Nazirlikləri, Baş Prokurorluq, Dövlət Sərhəd Xidməti, Gömrük Komitəsi, Qadın və Uşaq 
Məsələləri üzrə Dövlət Komitəsi.  Prezident avqust ayında Daxili İşlər Nazirliyinin yeni 
strukturunu təsdiq etdi.  Nazirlikdə insan alverinə qarşı mübarizə üzrə ayrıca bir qurum 
yaradılıb.   
 
Hökumət, müntəzəm olaraq, insan alverinə qarşı mübarizədə qonşu ölkələrlə  əməkdaşlıq 
etmişdir.   
 
Ölkə, əsasən, insan alverinə məruz qalmış qadın və kişilər, habelə cinsi istismara və 
məcburi əməyə vadar edilən uşaqlar üçün mənbə  ölkə və ya tranzit rolunu oynamışdır.  
Mərkəzi Asiyadan olan və yerli qadın və qızlar digər ölkələrə və ya onların vasitəsilə 
Birləşmiş Ərəb Əmirlikləri, Türkiyə, İran, Hindistan və Pakistana seks turizmi sahəsində 
işləmək üçün aparılıblar.  Bundan başqa, qadınlar cinsi istismar məqsədilə ölkədaxili 
insan alverinə də məruz qalmışlar.   
 
Hökumətin verdiyi məlumata görə, insan alverinə məruz qalmış 77 zərərçəkən müəyyən 
olunmuşdur.  Bundan başqa, uşaq alverinə məruz qalmış 11 fakt aşkar edilmişdir.   
 
Qadın və qızlar kənd yerlərindən cinsi istismar məqsədilə şəhərlərə gətirilmişlər.  Kişilər 
məcburi əməyə vadar edilmək üçün Türkiyə və Rusiyaya aparılmışlar.  Uşaqlar isə daxili 
insan alveri nəticəsində dilənçilik etməyə vadar olunmuşlar.  İranlılar, iraqlılar, əfqanlar 
və Cənubi Asiya dövlətlərindən olan miqrantlar ölkə vasitəsilə Avropaya, xüsusilə də 

Almaniya, İsveç, Fransa və Hollandiyaya, habelə ABŞ-a xəlvətcə aparılıblar.  Bəzən 
burada onlar pasportları müsadirə olunmaqla məcburi əməyə məruz qalıblar.  İnsan alveri 
ilə məşğul olan şəxslər, adətən, qadınları hədəf almışlar.   
 
İnsan alveri ilə məşğul olan şəxslər ya xaricilər, ya da beynəlxalq şəbəkələrlə sıx şəkildə 
əməkdaşlıq edən etnik azərbaycanlılardır.  Onlar zərərçəkənlərə birbaşa, yaxud dostları 
və qohumları vasitəsilə yaxınlaşmış, adətən, onlara xaricdə iş imkanları düzəltməyi təklif 
etmişlər.  İnsan alveri ilə məşğul olan şəxslər, həmçinin, xaricdə saxta işlər təklif edən 
aldadıcı qəzet elanlarından da yararlanmışlar.  İnsan alveri ilə məşğul olan şəxslərin öz 
qurbanlarını ölkədən çıxarmaq üçün saxta sənədlərdən istifadə etdikləri söylənilir.  Onlar, 
habelə, qadınları qonşu İranda fahişəliklə yoldan çıxarmaq üçün özlərini iranlı işadamı 
kimi təqdim edən kişilərin dələduz nikah təkliflərindən də istifadə ediblər.  Belə 
saxtakarlıqlara baxmayaraq, bəzi ailələr əsl nəticə haqqında heç bir narahatlıq 
keçirmədən öz qızlarının zəngin iranlılara ərə getmələrinə məmnuniyyətlə icazə 
vermişlər.   
 
Rəsmilərin insan alverində əlbir olmaları ilə bağlı heç bir dəlil yoxdur, lakin bir sıra 
hökumət müəssisələrində korrupsiyanın olması insan alverini asanlaşdırmışdır.   
 
2005-ci ildə parlament insan alverinə məruz qalmış şəxslərin müdafiəsini gücləndirmək 
məqsədilə bir sıra qanunlar qəbul etmişdir.  Bu qanunlar zərərçəkənləri zorakılıq, 
qorxutma və digər insan alveri şəraitində törədilmiş cinayətlər üzrə mülki, inzibati, 
cinayət məsuliyyətindən azad edir.  Qanun, həmçinin, imkan verir ki, insan alverinə 
məruz qalmış şəxslərin kimliyini qorumaq məqsədilə təxəllüsdən istifadə olunsun.  
Qanunda habelə insan alverindən zərər çəkmiş şəxslər üçün yardım və sığınacaq da 
nəzərdə tutulur.  Cinayət məcəlləsinə edilmiş sonrakı düzəlişlər bu qanunların həyata 
keçirilməsini təmin edir.   
 
İnsan alverinə məruz qalmış qadınların ölkəyə qayıtması üçün heç bir standart mexanizm 
mövcud deyil.  BMT-nin verdiyi məlumata əsasən, insan alverinə məruz qalmış, yaxud 
fahişəliklə məşğul olmuş bəzi azərbaycanlı və ya üçüncü ölkəni təmsil edən qadınlar, 
birinci növbədə, Türkiyədən olmaqla, ölkəyə deportasiya olunurlar.  Lakin hökumətin 
onlara yardım etmək məqsədilə heç bir proqramı yoxdur.   
 
Hökumət qeyri-rəsmi qaydada bəzi zərər çəkmiş şəxsləri dövlət tibb müəssisələrinə 
göndərmişdir.  Bu müəssisələrin tələb olunan ixtisaslaşdırılmış müalicəni, yaxud da insan 
alverinin qurbanı olan şəxslər üçün məlumatı təmin etmək potensialı yoxdur.  Hökumət, 
həmçinin, bəzi zərərçəkənləri yardım üçün beynəlxalq təşkilatlara və yerli QHT-lərə 
göndərmişdir.  Hökumətlə əməkdaşlıq edən bəzi QHT-lərin verdikləri məlumata əsasən, 
onlar zərərçəkənləri şəxsi evlərdə sığınacaqla təmin etmişlər.  Bunun da səbəbi ilin çox  
hissəsində ölkədə insan alverindən zərər çəkmiş şəxslər üçün mövcud adekvat 
sığınacağın olmamasıdır.  BMT sığınacaqlarda fəaliyyət göstərən könüllülər üçün 
treninqlər keçirmişdir.  BMT, həmçinin, hələ də açılması planlaşdırılan QHT-lərin insan 
alverinə qarşı mübarizə üzrə qaynar xəttinə kadr toplamaq məqsədilə də könüllülər üçün  
treninqlər keçirmişdir.   

Hökumət il ərzində özünün insan alverinə qarşı mübarizə ilə bağlı fəaliyyət planını 
həyata keçirməklə məşğul olmuşdur. Hökumət oktyabr ayında rəsmi olaraq açılmış, insan 
alverindən zərər çəkmiş şəxslər üçün sığınacaq kimi nəzərdə tutulmuş binanın təmirini 
başa çatdırmışdır.  Hökumət, habelə, insan alveri ilə bağlı qaynar xətt də təyin etmişdir.  
Xətt açıldıqdan sonra həm ölkə daxilində, həm də xaricdən bu telefon vasitəsilə pulsuz  
əlaqə saxlamaq mümkün olacaqdır. Hökumət, həmçinin, keçən il beynəlxalq yardım 
sayəsində yaradılmış insan alverinə qarşı mübarizə üzrə yeni qurumun polis işçiləri üçün 
standartlaşdırılmış işəgötürmə, seçmə və yoxlama prosesini həyata keçirmişdir.  Bununla 
belə, prosesin beynəlxalq standartlara cavab verib-verməməsini müəyyənləşdirmək 
mümkün olmayıb.   
 
Sülh və Demokratiya İnstitutunun Qadınlar üçün Böhran Mərkəzi və Təmiz Dünya kimi 
bir sıra QHT-lər və Qadın və Uşaq Məsələləri üzrə Dövlət Komitəsi kimi hökumət 
orqanları insan alverinə qarşı tədbirlər üzərində birgə fəaliyyət göstərmişlər.  Hökumət 
tərəfindən maliyyələşdirilən, insan ticartəinə qarşı mübarizə üzrə ictimaiyyətin 
maarifləndirilməsi ilə bağlı heç bir kampaniya keçirilməmişdir.  Ancaq Təhsil Nazirliyi 
yerli QHT-lər tərəfindən həyata keçirilən məktəb informasiya proqramlarını 
dəstəkləmişdir.   
 
Əlil Şəxslər  
 
Qanunda əlilliyi olan şəxslərə qarşı məşğulluq, təhsil, tibbi xidmətdən yararlanma və ya 
digər dövlət xidmətlərindən istifadə ilə bağlı ayrı-seçkilik qadağan olunur.  Lakin işdə 
ayrı-seçkilik problem olaraq qalır.  Əksəriyyət belə hesab edir ki, əlilliyi olan uşaqlar 
xəstədir və onlar digər uşaqlardan ayrılaraq digər müəssisələrdə təhsil almalıdırlar.  Bir 
sıra beynəlxalq və yerli QHT-lər sosial düşüncə tərzini dəyişmək və əlil uşaqları yenidən 
cəmiyyətə inteqrasiya etmək məqsədilə təhsil kampaniyası həyata keçirmişlər.   
 
Qanunda əlilliyi olan şəxslərin ictimai və ya digər binalara daxil olmalarını təmin edən  
heç bir maddə yoxdur.  Əlil şəxslər binaların əksəriyyətinə daxil ola bilmirlər.   
 
Əqli cəhətdən qüsurlu olan və fiziki əlilliyi olan şəxslər üçün müəssisələrdə göstərilən 
qayğı bir-birindən fərqlidir. Bəzilərində adekvat xidmət göstərilir, bəzilərində isə, xidmət 
göstərən şəxslərin, avadanlığın və sanitar şəraitin, habelə, normal yemək təmin etmək 
üçün təchizatın qıtlığı hiss olunur.   
 
Səhiyyə və Əmək və Əhalinin Sosial Müdafiəsi Nazirlikləri əlilliyi olan şəxslərin 
müdafiəsinə görə məsuliyyət daşıyırlar.   
 
Milli/İrqi/Etnik Azlıqlar  
 
Ölkədə yaşayan erməni mənşəli təxminən 20,000 vətəndaşın bəziləri məşğulluq, təhsil, 
yaşayış yeri ilə təminolunma, sosial xidmətlər və digər məsələlər üzrə ayrı-seçkilikdən 
həmişə şikayət etmişlər. Etnik erməni olan Azərbaycan vətəndaşları çox vaxt 
pasportlarındakı etnik mənsubiyyətlərini qanuni şəkildə dəyişərək öz milliyətlərini 
gizlətmişlər.   

Bəzi etnik qruplar şikayət ediblər ki, hakimiyyət orqanları onların öz dillərində dərs 
demək və materiallar nəşr etmək imkanlarını məhdudlaşdırıbdır.  Konkret olaraq, 
cənubda yaşayan fars dilli talışlar, şimalda yaşayan Qafqaz ləzgiləri, Mərkəzi Asiyadan 
köçmüş Mesxeti türkləri və Ermənistan tərəfindən işğal olunmuş Laçın regionunu tərk 
etmiş kürdlərin verdikləri məlumatlara görə, vaxtaşırı onlara qarşı ayrı-seçkilik halları 
olur, öz doğma dillərində dərs demək imkanları məhdudlaşdırılır və yerli hakimiyyət 
orqanları tərəfindən narahat edilirlər.   
 
Cəmiyyətdəki Digər Sui-istifadə halları və Ayrı-seçkilik  
 
Hökumət rəsmi qaydada cinsi oriyentasiyaya görə ayrı-seçkiliyi bağışlamır. Ancaq 
cəmiyyətdə homoseksuallara qarşı qərəzli münasibət mövcuddur.   
 
6-cı bölmə.  İşçilərin hüquqları  
 
a. Təşkilatlanma Hüququ  
 
Qanunda təşkilat yaratmaq, o cümlədən həmkarlar ittifaqı yaratmaq azadlığı nəzərdə 
tutulur.  Lakin praktikada bu hüquqa bir sıra məhdudiyyətlər qoyulmuşdur. Həmkarlar 
ittifaqlarının böyük əksəriyyəti hökumətlə sıx bağlı şəkildə fəaliyyət göstərir. Yeganə 
istisna müstəqil jurnalist birlikləridir.   
 
Formalı hərbçilərə və polislərə həmkarlar ittifaqında iştirak etmək qadağan olunur.  
Ancaq Daxili İşlər və Müdafiə Nazirliklərində çalışan mülki şəxslər bu ittifaqlara qoşula 
bilərlər.  Qanunda, həmçinin, rəhbər işçilərə də həmkarlar ittifaqına qoşulmaqda qadağa 
qoyulur, ancaq təcrübədə isə hökumətin müxtəlif müəssisələrində çalışan rəhbər şəxslərin 
əmək haqlarından avtomatik qaydada həmkarlar ittifaqları üçün üzvlük haqqı tutulur.   
 
1994-cü ildə hökumət və çoxmillətli enerji təşkilatları arasında imzalanmış İstehsalın 
Bölüşdürülməsi üzrə Sazişlərdə (İBS) işçilərin həmkarlar ittifaqında təmsil olunmaları 
təmin olunmur.  Bununla da, bu təşkilatlar milli əmək qanunlarına riayət etməkdən azad 
olunurlar.  Bəzi əmək təşkilatları və yerli QHT-lərin verdikləri məlumatlara görə, bu 
şirkətlərin bir qismi işçiləri həmkarlar ittifaqı yaratmaqdan vaz keçdirmişlər.  Bir sıra 
istisnalar olsa da, İBS-nin şərtlərinə uyğun olaraq fəaliyyət göstərən çoxmillətli 
təşkilatların əksər işçiləri həmkarlar ittifaqlarının üzvləri deyillər.  Oktyabr ayının 10-da 
Milli Məclis siyasi fəaliyyətlə məşğul olan həmkarlar ittifaqlarına tətbiq olunan qanunla 
müəyyənləşən qadağanı qaldırdı.   
 
Rəsmi şəkildə iqtisadiyyatda üstünlük təşkil edən dövlət müəssisələrinin çoxu həmkarlar 
ittifaqı üçün tələb olunan üzvlük haqlarını işçilərin maaşından tutur, ancaq onları ittifaqa 
köçürmürlər. Nəticədə, həmkarlar ittifaqının fəaliyyətini effektiv təşkil etməsi üçün 
resursları olmur. Həmkarlar ittifaqlarının tutulan bu vəsaiti araşdırmaq üçün müraciət edə 
biləcəkləri yer yoxdur.   

Azərbaycan Həmkarlar İttifaqları Konfederasiyasının (AHİK) təxminən 1,5 milyon üzvü, 
o cümlədən, müxtəlif sənaye sektorları üzrə fəaliyyət göstərən 26 əmək federasiyası 
vardır. AHİK qeydiyyatdan müstəqil qurum kimi keçirilsə də, bəzi işçilər belə hesab 
edirlər ki, o hökumətlə əlaqəli şəkildə fəaliyyət göstərir.    
 
Neft və Qaz Sənayesi İşçiləri Birliyinə üzvlük Dövlət Neft Şirkətinin 50,000 işçisi üçün 
məcburi olaraq qalır.  İşçilərin əmək haqlarından hər ay ümumi məbləğin 2 faizi qədər 
üzvlük haqqı avtomatik tutulur.   
 
Hökumətin həmkarlar ittifaqlarına qarşı ayrı-seçkiliklə bağlı heç bir məlumat daxil 
olmamışdır.  Əmək mübahisələri, əsasən, yerli məhkəmələr tərəfindən həll olunmuşdur.  
Bu məhkəmələr çoxları tərəfindən korrupsiyaya uğramış hesab olunsa da, həmkarlar 
ittifaqlarına qarşı ayrı-seçkilik nümayiş etdirməmişlər.  Bakı şəhərində fəaliyyət göstərən 
xarici şirkətlərin həmkarlar ittifaqlarına qarşı ayrı-seçkilik göstərmələri ilə bağlı 
məlumatlar daxil olmuşdur.  Əmək sahəsində fəaliyyət göstərən QHT-lər bildirirlər ki, 
çoxmillətli enerji şirkətləri və onların podratçı şirkətləri çox vaxt işçilərini həmkarlar 
ittifaqı yaratmaq fikrindən daşındırmışlar. 1994-cü ildə hökumət ilə çoxmillətli enerji 
təşkilatları arasında imzalanmış İstehsalın Bölüşdürülməsi üzrə Sazişlərdə (İBS) işçilərin 
həmkarlar ittifaqında təmsil olunmaları məsələsi öz əksini tapmayıb.   
 
b. Təşkilatlanmaq və Kollektiv Sövdələşmə Hüququ  
 
Qanunda həmkarlar ittifaqlarına səlahiyyət verilir ki, hökumətin müdaxiləsi olmadan öz 
fəaliyyətlərini qursunlar.  Təcrübə isə onu göstərir ki, həmkarlar ittifaqlarının əksəriyyəti 
müstəqil deyil. Qanunda, həmçinin, dövlət müəssisələrində əmək haqlarını 
müəyyənləşdirmək məqsədilə kollektiv sövdələşmə aparmaq haqqında razılıq da nəzərdə 
tutulub.  Xüsusilə rəsmi sektorda olmaqla, həmkarlar ittifaqları işəgötürənlərlə fəal 
danışıqlar aparmışlar.  Reallıqda isə, həmkarlar ittifaqları əmək haqlarının səviyyələrinin 
müzakirəsində səmərəli şəkildə iştirak edə bilmirlər, çünki hökumət tərəfindən təyin 
olunmuş idarə heyətləri böyük dövlət şirkətlərini idarə edir və vahid şəklə salınmış cədvəl 
üzrə əmək haqlarını müəyyənləşdirirlər.  Bundan əlavə, 2005-ci ildə Əmək və Əhalininin 
Sosial Müdafiəsi Nazirliyinin verdiyi məlumata görə, hökumət xarici şirkətlərlə aparılan 
müzakirələrdə işçilərlə bağlı az uğur əldə etmişdir.   
 
Qanunda işçilərin əksəriyyətinə tətil etmək hüququ verilir və işçilər bu hüquqlarından 
yararlanıblar. Tətil etmələrinə qadağa qoyulmuş işçi kateqoriyaları aşağıdakılardır: 
yüksək rütbəli icraedici və qanunverici rəsmilər, hüquq-mühafizə orqanlarının işçiləri, 
məhkəmə işçiləri, yanğınsöndürənlər, səhiyyə, energetika, su təchizatı, telefon, dəmiryol 
və hava nəqliyyatına nəzarət işçiləri.  İctimai nəqliyyatın hərəkətini pozan, tətilçilər üç il 
müddətinə kimi həbslə cəzalandırıla bilərlər.  Qanunda tətilçilərin işdən qovulma və ya 
əvəzolunma kimi cəzalarla tənbeh edilməsi qadağan olunur.   
 
İxrac üzrə emaledici zonalar yoxdur.   
 
c. Məcburi və ya İcbari Əməyin Qadağan olunması  

Konstitusiya və qanunlara əsasən, məcburi və ya icbari əməyə müharibə şəraitində, yaxud 
məhkəmə qərarının icrası zamanı hökumət idarəsinin nəzarəti altında icazə verilir.  Bəzi 
müşahidəçilər qeyd edirlər ki, məcburi və ya icbari əmək hadisələri, o cümlədən insan 
alveri (5-ci bölməyə bax) nadir hallarda baş verir.   
 
Uşaq Əməyinin Qadağan olunması və Minimum İş Yaşı  
 
Qanunda uşaqların iş yerində istismardan və səhhətləri üçün təhlükəli olan işdən müdafiə 
olunmaları nəzərdə tutulur. Lakin uşaqlarla bağlı əmək qanunlarının pozulması ilə 
əlaqədar bir neçə şikayət olmuşdur.   
 
İşləmək üçün tələb olunan minimum yaş işin növünə uyğun olaraq dəyişir.  Əksər 
hallarda qanunda uşaqlara 15 yaşından işləməyə icazə verilir.  14 yaşlı uşaqlar ailə 
biznesində və ya valideynlərin icazəsi, səhhətlərinə təhlükə törətməmək şərtilə, 
məktəbdən sonra gün ərzində işləyə bilərlər. 16 yaşdan aşağı uşaqlar həftədə 24 saatdan,  
16-18 yaş arası uşaqlar isə həftədə 36 saatdan artıq işləyə bilməzlər.  Qanunda 18 yaşdan 
aşağı uşaqların çətin və təhlükəli iş yerlərində əmək fəaliyyətinə cəlb olunması qadağan 
edilir. Əmək və Əhalinin Sosial Müdafiəsi Nazirliyi uşaqların əmək hüquqlarını həyata 
keçirməkdən məsuliyyət daşıyır, lakin bu işlə məşğul olan idarə səmərəsiz çalışır.   
 
Bir sıra hesabatlarda qeyd olunur ki, bəzi valideynlər uşaqlarını dilənçiliyə vadar edirlər.  
Buna görə də ölkə daxilində insan alverinə məruz qalırlar.  Uşaqlar, həmçinin, məcburi 
əmək və cinsi istismar məqsədləri ilə də insan alverinə məruz qalırlar (5-ci bölməyə bax).   
 
d.  Məqbul İş Şəraiti  
 
Hökumət il ərzində minimum əmək haqqını 30 dollardan 34 dollara (29 manat) 
qaldırmışdır.  Bu, ötən 18 ay ərzində üçüncü artım olmuşdur.  Minimum əmək haqqı işçi 
və onun ailəsi üçün normal həyat şəraiti sürmək baxımından qeyri-kafi olmuşdur.  
Bununla belə, minimum əmək haqqı hökumət tərəfindən müəyyənləşdirilmiş rəsmi 
yoxsulluq həddi olan 28 dollardan (22 manat) 8 dollar (təxminən 7 manat) yüksəkdir.  
Vergilər Nazirliyi, Əmək və Əhalinin Sosial Müdafiəsi Nazirliyi və Dövlət Sosial 
Müdafiə Fondu minimum əmək haqqını həyata keçirmək üçün qanuni baxımdan öhdəlik 
daşıyırlar.   
 
Bununla belə, minimum əmək haqqı səmərəli qaydada tətbiq olunmayıb.   
 
Qanunda 40 saatlıq iş həftəsi nəzərdə tutulur.  Gündəlik iş növbəsi maksimum 12 saatdır.  
Təhlükəli peşələrdə çalışan işçilər həftədə 36 saatdan artıq işləyə bilməzlər.  Qanunda 
nahar və istirahət vaxtları nəzərdə tutulub ki, bunlar da əmək müqavilələri və kollektiv 
sövdələşmə ilə müəyyənləşdirilir.  Yerli şirkətlərin iş vaxtı qurtardıqdan sonra görülən iş  
üçün əlavə - adekvat haqq ödəmələri məsələsi məlum deyil, ancaq beynəlxalq şirkətlər, 
adətən, bu vəsaiti ödəyirlər.  İş vaxtından çox davam edən hədsiz məcburi işə qadağa 
qoyulmayıb.  Əmək və Əhalinin Sosial Müdafiəsi Nazirliyi bildirir ki, insanların 
əksəriyyətinin işlədiyi qeyri-rəsmi sektorda belə müqavilə və sazişlərin həyata 
keçirilməsində çox az uğur qazanılıb.   

Qanunda sağlamlıq və təhlükəsizlik standartları müəyyənləşdirilib. Hökumətin iş 
şəraitinə nəzarət etməsi zəif və səmərəsiz təşkil olunub.  Bundan əlavə, standartlara çox 
vaxt məhəl qoyulmur. AHİK, həmçinin, əmək və peşə qaydalarına necə riayət 
olunmasına da nəzarət edir.  Bunlara təhlükəsizlik və sağlamlıq şəraiti də daxildir.  AHİK 
bildirir ki, il ərzində o, 2,466 müəssisə və təşkilatı təftiş edib, 677 qanuni və texniki 
pozuntu aşkarlayıb.  AHİK bəyan edir ki, pozuntuların, faktiki olaraq, hamısı üzrə işlər 
görülüb və heç bir rəsmi şikayət daxil olmayıb.   
 
İşçilər öz sağlamlıq və ya təhlükəsizliklərinə əngəl törədən vəziyyətlərdən kənarlaşmaq 
hüququna malik deyillər, bu halda onlar öz iş yerlərini itirmək riski ilə üz-üzə qalırlar.   
Neft sektorunda çalışan işçilərin hüquqlarını müdafiə edən bir QHT - Neftçilərin 
Hüquqlarını Müdafiə Şurası (NHMŞ) bildirir ki, Dövlət Neft Şirkətinin dörd əməkdaşı iş 
yerində baş vermiş qəza nəticəsində həlak olmuşdur.  İş yerlərində baş verən qəzalar 
iqtisadiyyatın digər sektorlarında da problem olaraq qalır.   
 
Qanunda xarici və yerli işçilərə bərabər hüquqlar nəzərdə tutulur.  Ancaq insan hüquqları 
üzrə yerli qruplar, o cümlədən, NHMŞ bildirirlər ki, xarici neft şirkətlərində 
bərabərsizliklər xüsusilə mövcuddur.   


